
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

С. Бадраагийн орчуулга

	 


АЯН ЗАМД

	 

	Урьд өдөр нь үдэш болж байхад Иван Расторгуевын төрөл садныхан түүнийг аян замд үдэхээр цуглажээ. Иван рашаан амралтад явсан юм. Амьдралдаа анх удаа далай руу явж байгаа нь тэр. Чингээд жаахан балгацгааж юм ярьж маргалдаж гарав. Иван ганц урилгатай байж эхнэрээ, хоёр жаал хүүтэйгээ авч явах гэсэн тул хүүхэд авч явах хэрэг байна уу, үгүй юу? гэж маргалдав. Иван авч явах нь хэрэгтэй гэж үзэхээр үл барам уурлаж,

	— Хүндэт хамаатан та нартаа шууд хэлэхэд би бол хамаагүй дүлий годил шиг суугаад байж чадна. Миний хүүхдүүд хар багаасаа юм үзээсэй гэж бодож байна! Надад бол тэгж амрах ч явдалгүй. Загасны дэгээ бариад голын эргийн сүүдэрт сууж байвал болох нь тэр. Тэгээд л амарч орхино. Бутны ёроолд нэг лонх юм ханзална л биз... Тийм үү? Харин эдэнд, энэ багачуулд их хэрэгтэй. Жишээ нь эд сургуульд ороод, тэнгис далай гэж үзэх болно, гэтэл тэр тэнгис далайгаа нүдээр үзсэн үү? Биднийг жаахан байхад аав дагуулж явж билээ гэж хожим том болоод ярих болно. Би эцгийгээ бараг санахгүй байна, харин намайг жаахан байхад Хустай руу авч явсныг санаж байна. Тэр л санаанаас гардаггүй юм! Бодвол намайг эрхлүүлж, цаастай чихэр авчирч өгдөг байсан байлгүй яах вэ, би огт санахгүй байна. Харин намайг мориор Хустай руу авч явсныг сайн санаж байна... гэж ярихад 

	— Яагаад тэр явдал чиний санаанаас гардаггүйг би хэлээд өгье. Мориор болоод тэр! гэж Иваны нагац ах Васька Чулков хэлэв. 

	— «Мориор» юу гэж?

	— Мотоциклээр биш, мориор явсан болохоор тэр. Тэр учраас чи сайн санаж байгаа юм. Би өөрийнхөө хүүхдүүдийг бас... 

	Тэрнээс биш ээ гэж цөм шуугилдав. 

	— Тэр дэмий! Мориор мотоциклээр явах ямар ялгаа байна?

	— Тэмээ ямаа хоёр гэсэн үг!

	Иван галуун хүзүүт шилэн лонх сэрээгээр дэлдэж,

	— Би гүйцэд яриад орхиё. Ер үүний тул та нарыг ирүүлсэн юм... гэтэл,

	— Алзахгүй! Ямар америк орох гэж байгаа юм уу? Орос улс дотроо юм чинь гэж хуучин эрэлхэг усан цэрэг агсан өвгөн Кузьма хэлэв. Иваны хадам эх Акулина Ивановна түүн тийш эргэж,

	— Даанч нялх болохоор сэтгэл өвдөөд байх юм аа. Юунд тэгнэ вэ? гэв. 

	— Энэ хүн нэг юм хэлээд байна шүү дээ. 

	— Ямар овилгогүй вэ... 

	— Хөхүүл хүүхэдтэй ч явдаг л даа. 

	— Хөхүүл хүүхэдтэй бол бүр амар. Хөхүүлээд л унтуулж орхино. Ийм хүүхэд нэг эргэж харахын хооронд машин доогуур орчихно шүү дээ. 

	— Машин доогуур гэнэ шүү. Яалаа гэж Ванька, хэний ч үгэнд битгий ор, аваад яв. Бас Иваны эхнэрт хандаж,

	— Нюра чи яав? Юунд дуугай сууна вэ? гэнэ. 

	— Би бүр мэдэхийг болилоо. Тэр далай гэдгийг дуулаад л тархи эргэж хоцорлоо. Явахад сайхан юм шиг, гэтэл зүрх алдаж айгаад байна. 

	— Юунаас айх гэж?

	— Замд өвдвөл яана?

	— Донгос! Муу амтай золиг вэ!

	Иван хорон хэлтэй болохоор,

	— Хатаасан талх үйрч орхино гэж богцтой явдаг биз дээ. Хар хэрээ шиг байдгаараа гуаглаад... 

	Гэтэл огт хөдөөгийн янзгүй нэг залуухан хүүхэн,

	— Хэрэв хүүхэд чинь өвдвөл та хоёр шуудхан вагоны үйлчлэгчид очиж, ингээд ингээд хүүхэд маань өвчин хүрчихлээ. Дараагийн өртөөн дээр эмч дуудуулж өгөөч гэж хэлээрэй. Тэгэхлээр вагоны үйлчлэгч радио зангилгаа дээр очиж, дараачийн өртөөн дээр эмнэлгийн хүн байлга гэж радиогоор дуудаж өгнө, тийм үүрэгтэй хүн, тэгээд л болох нь тэр!

	— Наадах чинь цөм дэмий. Иван чи юу ч гэсэн нэг лонх цагаан юм аваад яв. 

	— Хүүхдэд чинь өвчин хүрвэл цээжинд нь жин тавиарай. Нюра чи бас хөвөн, наадаг цаас авч яваарай. Надад... гэж Валька Чулков бас өөрийнхөөрөө сургана.

	— Авсаан. 

	— Аан!

	— Наадаг цаас авсаан гэж байна. 

	Васька амаа ихээр ангайж Нюрад харуулан,

	— Чи хар миний хоолой яасан байна. Чи хар л даа. А-а!... О-о! Хоолойн муу ангина хүрээд найлзуурхай нь тав дахин томорчихсон золиг байгаа юм. Хар л даа! гэнэ. 

	— Үхсэний чинь найлзуурхай! Архи гуд гүйдэг та нарын хоолой өвчингүй явах цаг байдаг юм уу гэж Нюра уцаарлахад,

	— Тийм учраас л балгадаг юм. Ондоо аргагүй болоод! Найлзуурхай томроогүй бол би архи огт амсахгүй явах байсан юм даа. 

	— Үгүй, Иван чи тэр хот орохтойгоо зэрэг, чи хамгийн түрүүн... Дуулж байна уу? Чи хүрэхтэйгээ зэрэг... Ваня, наашаа анхаараач, чи хүрэхтэйгээ зэрэг... 

	— За байз л даа, хүрэх газраа хүрье! гэж Иван уцаарлав. Хүн болгон зэрэг зэрэг ярьж, түүний хэлсэн үгийг хэн ч анхаарахгүй болохоор Иваны уур хүрч байжээ. 

	— Хөдөөгийн нэг эр бас хот ороод ханаас дэгээдэх билээ? гэж боджээ... 

	— Юу дэгээдэх гэж?

	— Юу биш ээ, хэнийг гээч, хүн чинь амьтай зүйл. 

	— Хэн?

	— Юу хэн гэж? Чи хүний хэлийг ойлгож байна уу?

	— Ойлгохгүй байна. Чи чинь дэгээдэх гээд л байх юм. Хэнийг тэр вэ?

	— Яах вэ дээ, нэг гоё хүүхэн.

	— А-а. За тийм байж. 

	— Чи дуулж бай л даа... 

	Ингэж хоёр нь ширээнээ тонгойгоод ярина. Хөдөөгийн нэг хүн хот ороод яасан түүхийг ярих гэж нэг нь бүр үнэн голоос хичээж хажуудаа суусан хүний заамнаас барьж өөр тийшээ татаж байхад цаадах нь гарыг түлхэж орхино. 

	— Чи чагнаж бай л даа!

	— Би чагнаж байна. Чи яагаад гар чангаагаад байгаа юм?

	— Би чангаагаагүй, чагна л даа!

	— Тэгээд яасан юм бэ?

	— Хот ороод хаанаас дэгээдэх вэ? гэж боджээ. 

	— Тэр чинь яасан бодож барагддаггүй юм бэ? Бодоод л байдаг, бодоод л байдаг. Чи юунд гар чангаагаад байна аа? гэлцэнэ.

	Ширээний нөгөө өнцөгт ходоодны шархыг яаж эдгээх вэ гэж бөөн яриа болж байв. 

	— Би автобусанд нэг хүнтэй ярилаа... гэж алтан шүдтэй туранхай эр ярина. 

	Тэр бээр их л сунжруу, их л шимтэй ярих нь,

	— Чиний царай яасан хар юм, өвдсөн үү? гэж тэр хүн асууж байна. Би хэллээ, өвчин ч гэхээр юмгүй, гэхдээ би цоо эрүүл хүн биш. Миний арван хоёр нугалаа гэдэс шархалсан юм даа. За тэгвэл түүнийг чинь яаж эмнэдгийг би зааж өгье. Сарын дотор зүгээр болно гэж байна шүү. 

	— Яаж гэж би асуулаа. 

	— Шууд таван шил хөнжлийн үнэртэй ус аваад лонхонд цөмийг юүлж, зуун наст жижигхэн хэрчээд найруулж орхи! гэнэ. 

	— Яагаад хөнжлийн үнэртэй ус байдаг билээ, архи биш үү?

	— Голдуу спиртэд л найруулдаг шүү дээ. 

	— Хэн мэдэх вэ, заавал хөнжлийн үнэртэй ус ордог гэсэн юм. 

	— Тэгээд хэдий хэмжээтэй уух юм?

	— Тэр Лев Казимирыч явж байна. Лев Казимирыч аа! гэж хэн нэгэн цонхоор харж дуудав. Тэд цөм цонх тогшиж,

	— Лев Казимирыч аа! гэж зэрэг зэрэг дуудав. 

	Лев Казимирыч бүрх малгай тавьсан ухаалаг тэргүүнээ өргөж цонхоор хараад хаалга тийш эргэв. Тэр мөн л аажуухан алхана. Гэрийн дотор байгсад цөм Лев Казимирыч тун ухаантай золиг шүү. Элдвийн юм мэднэ, алим ургуулна, ном сонин захиална гэж яриа дэлгэв. 

	— Би тэдний ногооны хашааны ёроолоор явж байсан чинь намайг дуудлаа. Ор гэж байна. Би орлоо. Тэгсэн чинь Лев Казимирыч нэг гартаа ямар нэг сэтгүүл бариад онол гэдэг нь энэ, практик гэдэг нь энэ дээ гэж үзүүлж алим ид гэлээ шүү. Би алимаас нь амсаж үзсэн гэж нэг нь ярихад,

	— Егор Козловынд үр суулгах гэж яасан билээ! Хувин, төмпөн, таваг аль гартаа дайралдсаныг авч балбагтун. Дуу чимээ их хэрэгтэй шүү гэсэн! Тэгж бужигнаж байхад би Козловын Нюрагийн таван ваарыг хага цохиж билээ. Хашааны толгойд эврээх гэж өлгөсөн ваарыг би гадсаар аваад л хаядаг, дуу чимээ гаргах гэж тэр!

	Цөм инээлдэв. 

	— Нюра чиний толгой руу цохиж дуу чимээ гаргаагүй юу?

	— Үр суулгаад юун ваар бодох зав байх вэ!

	— Ай даа, энэ Казимирыч мөн ч толгойтой хүн шүү!

	— Бид нэг өдөр... 

	Лев Казимирыч орж ирээд малгайгаа авч бүгдийн өмнө их л нэр төртэй тонгойн ёсолж,

	— Бүгдийн амгаланг айлтгая! гэв. 

	— Лев Казимирыч та жаахан саатагтун!

	— Алив сандал тавьж өгөөч! гэж цөм бужигналдав. Лев Казимирыч ширээнээ суугаад,

	— Энэ юу болж байгаа нь энэ вэ? гэв. 

	— Иваныгаа үдэж байна аа. Энэ маань далай орох гэнэ... 

	Лев Казимирыч үл мэдэг гайхаж,

	— Далай орох ий? гэхэд 

	— Сувиллын газар амрахаар явах гэж байгаа юм... 

	Иваны хадам эх Акулина Ивановна мөнөөхөн Казимирычид хандаж, 

	— За Казимирыч та нэг зөвлөгөө хэлж тус бол Иван маань хүүхдүүдээ авч явна гээд болдоггүй ээ, би хэрэггүй гээд. Хүүхдүүд нь дэндүү жоохон болохоор миний бүр зүрх шимшрээд байгаа юм. Хүүхэд авч явж үхсэнээ хийх юм бэ? гэв. 

	— Яах нь вэ? гэж Лев Казимирыч дуу гарав. 

	— Юу «яахнав» гэж!

	— Хүүхэд авч явж?

	— Наранд шарж... тэнгис далай үзүүлэх... 

	— Чамд өөрийн ухаан байна уу?

	Цөм нам гүм болж гагцхүү Лев Казимирычийг ширтэв. 

	— Юу гэж? хэмээн Иван дуу гарав. 

	— Чи хүүхдүүдээ тэнд тавиад ирэх гэж байгаа юм уу?

	— Энэ юу гэсэн үг вэ?

	— Энэ хүүхэд чинь дороо цусан суулга хүрнэ... Аягүй бол замдаа хүрнэ. Аав нь арай тэнэг юм бодож байгаа юм биш үү?

	— Тийм үү?

	— Тийм ээ, гэж Лев Казимирыч их тайван өгүүлэв. 

	Хүн болгон даруй санаа амарч, тэр ч байтугай зугаатай болцгоов. 

	— За дуулав уу, Ванька! Бид үүнд хэлээд ядаад байгаа юм. Гэтэл энэ маань дөргүй үхэр шиг зөрөөд зүтгээд... Лев Казимирыч танд баярлалаа. 

	— Зүгээр. 

	— Лев Казимирыч та сархад балгагтун. Жаахан ч гэсэн... 

	— Уухгүй, баярлалаа. Болохгүй. 

	— Жаахан. 

	— Жаахан ч болохгүй, баярлалаа. 

	Мөнөөхөн алтан шүдэт эр ширээний адгаас өвгөн тийш зүтгэж,

	— Лев Казимирыч та надад нэг үг хэлж хайрлаач, хэрэв зуун настыг үнэртэй устай найруулбал... гэтэл хэн нэгэн тасалж,

	— Чи тэр үнэртэй ус ус гэхээ боль. Хэрэв чи мэдэх юм сан гээд байвал би чамд хэлж өгье. «Улаан тэргүүлэгч» цэцэг дээр! Харин Лев Казимирыч, би танаас ондоо юм асууя. Жишээ нь таны машины чихлүүр бөглөрлөө гэж бодъё... гэхэд Лев Казимирыч,

	— За тэгээд гэж толгойгоо гилжийлгэв. 

	— Бөглөрөөд цилиндрт түлш очихгүй байвал яах вэ?

	— Гэтэл мотор ажиллаж байдаг!

	— Мотор ажиллахгүй. 

	— Ажиллана аа. 

	— Тэгвэл чихлүүр бөглөрөөгүй дээ. 

	— Үгүй, бөглөрөөд, бүр тас няс буудаад байгаа юм чинь. 

	— Тэгвэл бөглөрсөн ч бүр таг болоогүй хэрэг. 

	— Лев Казимирыч аа, дуу дуулцгаах уу?

	Мөнөөхөн алтан шүдтийн сууж байсан ширээний мухраас «дуулцгаая» гэх чимээ гарч,

	 

	Ээмэг бөгжөө зарж орхиод 

	Энгүүн шуугиант хотод сууна... 

	 

	гэж тарган монхор хүүхэн дуулахдаа хажуугийнхаа хархүүг хялайн харна. Тэр хархүүг аюултай чанга харав гэж тэрхэн үес хүүхэн лав бодсон биз. 

	 

	Тэнд очоод өөрийгөө 

	Цыган хүүхэн гэнэ. 

	Нээлттэй цонхны дэргэд суугаад 

	Нэгэнтээ мөрөөдсөн юм би. 

	Хархан хөмсөгт цыган хүүхэн 

	Хажууд минь хүрээд ирлээ шүү... 

	 

	Хүүхний аюултай харц хажуугийн хархүүгийн сэтгэлийг эс хөдөлгөжээ. Цаадах нь мөнөөхөн чихлүүр нь бөглөрсөн атал мотор нь ажилладаг эр тийш зүтгэж,

	— Тэр чинь чихлүүр нь бөглөрсөн биш юм байна. Ойлгов уу? гэв. 

	— Тэгээд яасан гэж?

	— Бүлүүр нь элэгдсэн байна. Цагариг. Чи задалж үзсэн үү?

	— Ерөөс задалж үзээгүй. 

	— Цагаригийг авч соль. 

	 

	Хар хилэнгээр авсыг бүрж 

	Хажууд минь олон зул барьжээ. 

	Авсны дотор охин 

	Аргагүй л бөх нойрсжээ... 

	 

	Хүмүүс энэ дууг чагнах боловч дагаад дуулж чадахгүй байв. Гэтэл зүгээр чагнаж суух ямар хэрэг болж байна? Ямар концертод ирсэн биш. 

	 

	«Аашаа хувилсан залуу 

	Авсны өмнө сөхөрнө...»

	 

	— Хөөе Зина! Зин! гэж хүмүүс мөнөөхөн бүдүүн хүүхний дуулахыг арайхийн тасалж, — Цөмөөрөө мэдэх дуу дуулцгаая. Хонгор минь наад авс мавс гэдэг чинь аймшигтай дуулдаж байна шүү гэцгээв. 

	Лев Казимирычийн хажууд сууж байсан төв царайтай, гунигтай байдалтай өндөр хүн,

	— Эх-х! гэж хүрз шиг том алгаа ширээнээ тавихад Лев Казимирыч цочив. Тэр өндөр эр,

	— Лев Казимирыч, хувьсгалын дуу дуулцгаах уу? гэхэд,

	— “Тэс мод” ч юм уу, сайхан орос дуу дуулцгаагаач! гэв. Чингээд «Тэс мод» гэдэг дуу дуулцгаав. Сайхан ч дуулцгаав. Тэдний дуу гадаа гудамжнаа дуулдавч үдшийн дүнсгэр сайхан байдлыг эвдсэн нь үгүй, дууны ая гудамжаар тархан хүмүүсийн сонорт хүрэхэд хүмүүс огтхон ч эгдүүцсэн нь үгүй. 

	— Иваныд улс дуулаад байна уу?

	— Тийм ээ, үдэлт хийж дуулцгааж байна. 

	— Сайхан дуулж байна шүү. 

	— Иван амралтад явах гэж байгаа юм уу?

	— Амралтад. Тэнэг амьтан мөнгөө барж яддаг. 

	— Иван ч ёстой Иван мөн дөө! Илжигний чихэнд алт хийсэн ч сэгсэрнэ. Нюра бас явах юм уу?

	— Авч явна. Хүүхдүүдээ ч авч явах санаатай юм байх аа. 

	— Пээ! Яадаг билээ!

	— Чи Ивлевынхнээр очиж торойг нь үзэв үү?

	— Үгүй. Би одоо торой худалдаж авахыг больсон. Зул сар гартал ганцыгаа тэжээвэл барав. Тэр олон юмаар юу хийнэ!

	— Ингэхэд Ивлевынх нэг тоорой ямар үнэтэй өгдөг юм бэ?

	— Ямар үнэ ээ? Хорин тав биз дээ. Нэг сартай юу?

	— Нэг сартай. 

	— Хорин тав. 

	— Маргааш очиж үзье. Би нэг эр гахай авч тэжээж үзэх гэсэн юм сан, чөтгөр ав! Махгүй чинь бэрх юм байна шүү. 

	— Бэрх байлгүй яах вэ. 

	— Бэрх юм. 

	 

	 

	Маргааш өглөө нь Иван, Нюра хоёрыг автобусны буудал хүртэл үдэж гаргав. Их замд үдэв. Тэд Иван, Нюра хоёр голд нь ах эгч нар нь хажууд нь зэрэгцээд гудамжны голоор явж байв. Иван өчигдөр үдшийн үдэлтээс царай баахан бүрзгэр авч цоо шинэхэн шаржигнасан гялгар цув өмсөж бүрх малгай тавьжээ. Эхнэр Нюра хар банзал, гялгар пүүсүү цамц өмсөж, тод эрээн цоохор алчуур нөмөрчээ. Ер баярт явсан шиг гоёж явав. 

	Иваны хамаатан залуу гитар хөгжим үүрээд гараа ихээр далайн утсыг балбаж харийн гаж дуу хөгжимдөнө. Замд тааралдсан хүмүүс зогсож сонирхон харж өнгөрөөгөөд цааш ажилдаа явна. Магадгүй тэдний хэн нэгэн хэзээ нэгэн цагт тосгоноосоо явах болбол мөн ингэж гудамжаар төрөл садныхнаа дагуулаад олны анхаарлыг татан явах биз. 

	Автобусны буудалд ирэв. Иван нагац ах нартайгаа гуанзанд оров. Эхнэр Нюра, ахмад настай садны хүмүүс тэдэнд юу ч хэлсэнгүй. Аян замд үдэж буй ийм үед гуанзанд ороод гарч болдог л хэрэг. 

	Удалгүй Иван, Иваны ах дүү нар гуанзнаас царайгаа улайлгаад ханиалгасаар гарч ирэв. Тамхилцгаана. 

	— Аль вэ тамхиа, минийх нунтаг болчихжээ... 

	— Дороо хийгээд унтаж орхисон уу?

	— Дээр нь суучихсан шиг... 

	— Ваня, замдаа битгий их балгаарай. 

	— Хаанаас даа, би юу?

	— Уувал пиво дээр шүү. Балгамаар санагдаад байвал хоёр лонх пиво аваад уучихвал нэг их согтох ч үгүй, аятайхан болно. 

	— Би юу? хаанаас даа... 

	Эдний ах дүүс цөм нударгатай, чийрэг чанга улс, цөм нийлэх юм бол хэнийг ч баллаж мэдэх улс юм. Гэвч хот газраас төвөгшөөнө. Иван сэтгэл баахан хөдөлжээ. 

	— Тэнд очоод нэг их битгий шаралхаж үзээрэй дээ... 

	— Би юу? Хаанаас даа... 

	Автобус ирэв. 

	Төрөл садны хүмүүс үнсэлдэв. 

	— Иван, мэдэлтэй яваарай... 

	— Ээж ээ, хүүхэд сайн харж байгаарай. Гол руу битгий явуулаарай... 

	— Та нар яв аа, яв, би харж байна аа!

	— Сэтгэл зовоод байна шүү!

	— Яв аа, яв! Нэгэнт шийдсэн юм чинь, явагтун.

	— Тэнэг минь тэнд очиж амрахгүй яадаг юм? Явагтун... 

	— Нюра, хүүе Нюр! Мөнгөө банзлынхаа цаана хийж яваарай, чөтгөр ч мэдэхгүй шүү. Би үргэлж банзалдаа хийгээд явдаг... Үрэгдэхгүй. 

	— Ээж ээ, хүүхэд сайн харж байгаарай. Цаадуул чинь гол руу явчих вий!

	— Иван захиа бичээрэй!

	— Юм бүхэн найзтай болно оо! гэж Иван автобусны цонхоор орилно. 

	— Ээж ээ, Христос тэнгэрийг бодож хүүхэд... 

	Автобус ч хөдлөв. Манай хоёр яваад өглөө. Бүү эмээгтүн. Сэтгэлээ чанга баригтун, дасна аа гайгүй!

	Иван автобус дотор хөмсгөө баахан атируулаад хар багын танил дасал тосгоноо өнгөрөн өнгөртөл цонхоор ширтэн явав. Малын бэлчээр өнгөрч, ой мод залгав. Иваны хажууд сууж явсан сайхан зантай хижээл хүн,

	— Анх удаа явж байна уу? гэж сонирхов.

	Иван эргэн харж их л сэргэлэн цовоогоор 

	— Яалаа гэж дээ! гэж худал дэлсчхэв. Чингээд эхнэрээ харснаа дахин хөмсөг зангидан цонх тийш харав. Жаахан явж байгаад хажуугийнхаа хүн тийш эргэн харж,

	— Хаашаа анх удаа гэж та асууж байна? гэв. 

	— Алсын аянд. 

	— Та яагаад тэгж бодов?

	— Төрөл садны чинь улс үдээд... илэрхий байна шүү дээ. 

	— Үгүй би хот орж байсаан, гэхдээ ийм хол газар анх удаа явж байна. 

	— Хаана хүрэх вэ?

	— Хар далай. 

	— Сайхан байна. 

	— Амралтад явж байна. 

	— Сайхан байна. 

	 

	 

	Галт тэрэгний буудлын гадна талд билет зарж, бөөн оочир. Иван нэгэн бяцхан цэцэрлэг модны хажууд эхнэрээрээ чемоданаа харуулж орхиод өөрөө оочирт зогсохоор явав. Нэгэн бүрх малгайтай хүний ард орж хоёр бүрхтэй хүн цувраад зогсов. Иван яагаад ч юм ер бусын хачин дуутай шуутай болчихжээ. Ер нь Иван хот орохоороо сэтгэл баахан хөдөлдөг юм уу их л дэгдгэнүүр болчихдог зантай хүн юм. Нөгөө бүрхтэй хүнээс,

	— Та билетэд оочирлож байна уу? гэв. Цаадах нь сонин шагайж завгүй авч Иваныг харж,

	— Үгүй хиаманд зогсож байна гэв. 

	Иван гомдсон ч үгүй,

	— Хол явах уу? гэхэд нөгөө атигар хүн бас л сониноос нүд салгаж Иваныг харж,

	— Ленинград гэв.

	— Би өмнөд нутаг явна. 

	— Сайн байна. 

	— Дүүрсэн хэрэг явж үзье гэж шийдээд л явж байна. Билет дуусчихгүй байгаа?

	— Дуусахгүй л ёстой. Гэвч чөтгөр мэдэх билээ, хүн олон байна. 

	Иван мөнөөхөн сонин шагайсан хүний бүрхтэй бүрх малгайгаа улам ойртуулан дуугаа нам болгож,

	— Хүн олон байна, ямар үхсэнээ хийж явна вэ? Гэр орондоо сууж байж болдоггүй юм бол уу? гэнэ. 

	Сайх хүн Иваныг бас харж сониноо уншина. Иван ч дуугүй болж ийш тийш ажиглан мөнөөхөн урт оочрыг харна... Нөгөө хүний мөрөн дээгүүр шагайж,

	— Сонин дээр сонин юу байна? гэсэнд нөгөө хүн эгдүүцэн толгойгоо ганхуулж,

	— Буэнос-Айрест галт тэрэг нэг заан дайрчээ гэж эрс дуугарав.

	— Пээ! гэж Иваныг гайхахад оочирт зогсож байсан зарим хүн ч гайхаж сонин уншиж буй хүнийг харцгаав. 

	— Галт тэрэг нь яасан бол? гэж Иваныг асуухад,

	— Замаараа яваад өгчээ. Ингэхэд энэ халуунд олон юм ярих яршигтай биш байна уу? гэжээ. 

	Иван гэмээ мэдэж дуугүй болов. Тэр бодохдоо урт оочирт алиа сэргэлэн байвал бусдад ч зугаатай биш үү гэж бодсон ажээ. Иван жаахан зогсож байснаа эхнэрээ сэмхэн даллаж... 

	— Чи энд жаахан зогсож бай, би тамхи татаад ирье гэв. 

	— Тэр чемоданыхаа дэргэд очиж тамхиа тат... 

	Иван чемоданыхаа хажууд очиж Нюра оочирт зогсохдоо их л удаан тэвчээртэй зогсох болсноо ойлгож байв. 

	Хүн бүр билет авав. Тэр ч байтугай Иван, Нюра хоёрын суух өрөөнд ганцхан зорчигч суусныг бодвол цаана нь бас билет үлдсэн бололтой. Иван вагоны өрөөнд их л дуутай шуутай орж:

	— Хүүе Нюра, хорин хоёр, хорин гурав гэж энд байна. Наашаа наашаа! За сайн байна уу! гэв. 

	Нүдээрээ яльгүй инээмсэглэсэн, нэлээн итгэлтэй хүлцэнгүй атал баахан увайгүй янзын хүн вагоны жижигхэн ширээнээ сууж байв. Албан томилолтоор яваа хүн ажээ. Нюраг харж,

	— За танилцъя, би Николай Николаевич гэдэг хүн байна гэхэд Иван,

	— Иван Расторгуев. Энэ миний эхнэр Нюра гэв. 

	— Зүйтэй гэж томилолтоор яваа хүн тэр эр эм хоёртой хамаагүй юм ярьж болох улс байна гэж даруй ухаарав бололтой манай хоёрыг, ялангуяа Нюраг эрээгүй харж бараг дал мөрийг алгадах шахан, — Хол явж байна уу? гэв. 

	— Өмнө зүг... гэж Иван юм мэддэг хүн болох гэж их л эелдгээр өгүүлсэнд Николай Николаевич инээд алдаж, 

	— Та нар чинь нүүдлийн шувууд юм уу? Өмнө зүг гэнэ ээ? гэв. 

	Тэгж шоолоход нь Иван дургүйцсэн боловч түүнийгээ ил гаргасангүй. Вагоны үйлчлэгч орж ирээд,

	— Ор дэвсгэр авах уу? гэсэнд томилолтоор яваа хүн,

	— Би авахгүй, би удахгүй Горскт бууна. Энэ хэрэгтэй байлгүй. Эд бүр өмнө зүг явж байгаа улс гэж Нюраг харж бас инээв. 

	— Нээрэн бидэнд хэрэгтэй байлгүй яах вэ, аваад ир гэж Иван яаран өгүүлэв... 

	Вагоны үйлчлэгч явж ор дэрний хос хэрэглэл авчирч,

	— Хоёр рубль гэсэнд Иван учрыг олсонгүй,

	— Юун хоёр рубль? гэлээ. 

	— Ор дэрний үнэ. 

	Иван бас хоёр рубль гайтах нь ээ гэж бодоод. 

	— Энэ чинь ор дэрний үнэ тусдаа байдаг уу? гэв. 

	Томилолтоор яваа хүн вагоны үйлчлэгч хоёр бие биеэ харав. 

	— Тусдаа тусдаа. Алив, түргэн төлөөд орхи, би яарч байна. 

	— Нюра, энэ хүнд хоёр рубль аваад өгөөч гэж Иван их л тайван өгүүлтэл,

	— Намайг халхлаад зогсож бай гэж эхнэр нь аяархан дуугарав. Иван эхнэрээ тэр хоёр эрэгтэй хүнээс халхлан зогсож

	— Бид одоохон оймсон дотроос мөнгөө гаргаад орхиё. Тэгээд өгнө өө гэхдээ Иван мөнгө цаасаа эхнэрийнхээ «оймсон дотор» хадгалсанд ихэд эвгүйрхэж байв. Эл учир нөгөө томилолтын хүн, вагоны үйлчлэгч хоёр жуумалзан байхад Иван өдөх мэт харцаар тэднийг шууд ширтэн инээмсэглэх боловч их л хортой инээмсэглэж байв. Хэрэв томилолтоор яваа хүн Иваныг туйлаас анзааран харсан бол Иван инээмсэглэхээ больчих байсан биз. Гэтэл цаадах нь туйлын тоомсоргүй харах тул инээмсэглэж 

	— Манай эхнэр их аймхай хүн, мөнгө цаасыг маань хүн хулгайлж магадгүй гэх юм аа. Бидний энэ хэдэн цаас хэнд хэрэгтэй юм бэ? Тийм биз? гэв. 

	Нюра тавтын дэвсгэр гаргаж үйлчлэгчид өгсөнд гурван рубль хариулж өгөөд гарч одов. 

	— Анх удаа юу? гэж томилолтоор яваа хүн зугаатай асуув. 

	— Юу?

	— Анх удаа аян замд явж байна уу?

	— Тийм ээ, юу гэж?

	— Хүнд итгэх хэрэгтэй... Жишээ нь та нар надтай хамт явна, гэтэл мөнгөө хаанаа хийсэн байна вэ! Тэгэхлээр намайг итгэхгүй байх шив. Тийм үү? Үнэндээ тийм л болж байна даа. Намайг мэдэхгүй танихгүй байж намайг хардаж байх шив дээ! Та нар алс хол явна гэж байгаа, тэгэхлээр хүн болгонд ингэж итгэхгүй явах уу? Тэр хөдөөгийнхөө занг орхивол таарна. Чиний хэлдгээр та хоёр тэр өмнө зүг явж байгаа юм бол биеэ зохих ёсоор авч явах хэрэгтэй шүү... Эсгүүл бүр ингэж явахгүй гэртээ сууж байсан нь дээр. Өмнө зүг гэж хаашаа хүрэх юм? Өмнөд нутаг их шүү дээ... 

	— Хаашаагийн уул хүрье. Тийм уул дуулсан уу? Тэнд шинэ амралт нээгдсэн... Би тийшээ цанаа тосолж аваад анх удаа явж байна гэхэд Нюра өөрийн эрхгүй түсхийтэл инээд алдав. 

	Энэ байдал мөнөөхөн томилолтоор яваа хүний даарь дээр нь давс хийж орхижээ. Ялангуяа Нюрагийн инээд алдсан явдал тун ч эвгүй санагджээ. 

	— Чи чинь яагаад гэнэт дэмий урвалзаад явчхав аа?

	— Та чинь яагаад гэнэт яншиж үглээд унав аа? Би ямар таны түнш хамаатан биш...

	— Уухай, үгүй ер өө! гэж томилолтоор яваа хүн гайхан албаар чанга инээж, — Та бид хоёр чинь хоёулаа их зантай улс байх нь ээ гэв. 

	— Эрхэм нөхөр гуай, би ямар ч гэсэн тан шиг хүн шоолж жуумалзахгүй. Та тэгснээрээ их сүрхий ухаантай хүн болж байгаа хэрэг үү? Үгүй дээ... 

	Нюра хажуугаас нь орж,

	— Иван! гэж зандрав. 

	Томилолтоор яваа хүн царайгаа төв болгож,

	— Та ямар ч гэсэн биеэ зохих ёсоор авч явж сур. Та ямар хөдөө тосгондоо байгаа биш. Хүний засаж хэлсэн үгийг дуулах хэрэгтэй, ингэж шаралхах хэрэггүй... гэж дуугаа улам өндөр болгож

	— Эхлээд аян замд явж сурах хэрэгтэй. Тэгээд бас эхнэр чирч явна шүү! гэлээ. Иван,

	— Миний эхнэр чамд ямар гай болов? гэж хэдий аяархан боловч туйлын хортой асуув. 

	Ингээд ирэхээрээ л зодоон цохион хийдэг гэж Нюра мэдэх тул,

	— Вань!... гэж бас л хорив. 

	— Миний эхнэр чамд ямар гай болов?

	— Урьдаар өөрөө юманд явж сураад дараа нь эхнэрээ чирч явбал таарна байх аа!

	— Чамд ямар пад байна? Би чамайг зүгээр байхад чинь өдөв үү?

	— Ууртаа битгий л багтарч унаж гай болоорой! Бид чам шиг юм үзсэн юм, чамаас цаадхыг нь үзсэн... гэхдээ томилолтын хүн нүдээ сүрхий цайлбалзуулан, — Хамрынхаа нүхийг битгий сарталзуулаад бай! Аягүй бол энэ галт тэргэнд суусан шигээ буучих болно шүү гэв. 

	— Хэн? Чи буулгах уу?

	— Ванька! Эцэг тэнгэрийг бодож чи дуугүй болооч! Дандаа л хэрэг тарьж явах юм... 

	Томилолтоор яваа хүн бүр дэгдгэнэж зүрх зориг орж,

	— Энийг чинь бид аргалахгүй их хэрэг түйвээх хүн байна. Үгүй ер... гэв. 

	— Алив, аргалаад орхиоч!

	— Одоохон. Дараагийн өртөөн дээр цагдаа дуудаад орхимз. Тэгээд тэндээ хоцроод хэргээ тариарай... арван таван хоног саатах вий гайгүй. Аян замд биеэ яаж авч явахыгаа бодох хэрэгтэй шүү. Тэгэхгүй бол... 

	— Ээ муу өмдтэй бүрзгэр! Энэ намайг айлгах гэнэ ээ. 

	— Чи өөрөө буучих вий. Цонхоор шидүүлнэ үү? Тэгээд замын дэр мод дагаад алхаарай гээд Иван бостол Нюра гараас нь зүүгдэв. 

	Томилолтоор яваа хүн ч ухасхийн босов. Тэр бээр мэгдэн босоод тийнхүү мэгдсэндээ ичиж тэргүүнээ бардам өргөж,

	— Уухай тийм бий? Чамайг даа! гэж өрөөнөөс гарахдаа үүдэн дээр зогтусан, — Чамайг буулгана даа гээд гарч одов. Нюра учиргүй айж,

	— Бас л муу зангаа татаж чадахгүй байж намайг үхсэнээ хийж дагуулж гарсан юм бэ?... гэв. 

	— Битгий гунь! Ямар би өдсөн юм уу?

	— Нээрэн дараачийн өртөөн дээр чамайг буулгаж орхих вий. Чи тэндээ л ингэж донгодож суугаарай. 

	— Гайгүй байлгүй.

	— Энэ хүн ямар нэг дарга ч юм уу, чи яаж мэдэж байгаа юм?

	— Энэ тэнэг амьтан! Хүн шоолж мушилздаг нь ямар ёс вэ?

	— Түүний мушилзлаа гээд чиний нэр хугарч орхив уу? Мушилзаж л байг... Хэчнээн сайхан явлаа! Сайхан зангаа үзүүлж явах хэрэгтэй шүү. 

	— Битгий орь дуу болоод бай. Бүү айж сандар! Харин дээгүүр харж их зантай юм шиг явахгүй бол нээрэн буулгачхаж ч юу магад. 

	— Хэчнээн сайхан явлаа... гэж Нюра их гунигтай өгүүлэв. 

	Вагоны өрөөний үүд нээгдэж хоёр үйлчлэгч нөгөө томилолтоор яваа хүн орж ирэв. Мөнөөхөн дэр дэвсгэр тавьж олгосон үйлчлэгч,

	— Та юу болоод байна аа? гэв. Иван,

	— Юу? Юу ч болсон юмгүй гэв. 

	— Яагаад цуугиан дэгдээгээд байгаа юм?

	— Хэн? Хэн ч цуугиан гаргасангүй. 

	— Хэн намайг вагоны цонхоор авч хаях гэсэн бил ээ? гэж томилолттой хүн асуухад Иван,

	— Та будилж байх шив. Харин та намайг вагоноос буулгана гэсэн шүү. Би галт тэрэгнээс бууж үлдэх дургүй байна. Би бүр гуньхарч хоцров.

	Иван согтуу бус эрүүл байсан тул хоёр үйлчлэгч нөгөө томилолтоор яваа хүнд хандаж,

	— Та ондоо өрөөнд ор, суудал бий. Хоёрдугаар өрөөнд хоёр ч суудал бий гэв. 

	Томилолтоор яваа хүн бичгийн саваа авч Иваныг туйлын жигшилтэйгээр харж,

	— Горскт та бид уулзана аа гайгүй гэв. 

	— Тэгнэ ээ. Нэг нэг аяга пиво уумз. 

	Гэтэл үйлчлэгч

	— Нөхөр чи... арай дэндүү байна шүү. Аягүй бол би чамд уулгаж орхино шүү гэж чанга зандрав. Тэднийг гарч одмогц Иван халаасандаа гараа хийгээд сул чөлөөтэй вагоны өрөө дундуур холхиж,

	— За болох нь тэр! Тэрнээс биш намайг найзлуулах нь байна шүү, мэдэж байна уу! гэв. 

	— Дуугүй суу... Бүү ханхалзаад бай! Үнэндээ сүнс чинь зайлчих шахсан биз. 

	— Хэний? Миний юу? Би гагцхүү өртөөн дээр хоцрохоос төвөгшөөлөө дөө, тэрнээс биш тэр мууг... 

	Вагоны өрөөнд чөлөөтэй сайхан болов! Иван тамхи татах гэж халаасандаа гар шургуултал,

	— Гадаа гудамд гарч тат. Энд болохгүй байлгүй гэж эхнэр нь дуугарав. Иван вагоны гудамд гарвал гоё хувцастай, инээд алдсан бор царайтай залуу зогсож байв. Харваас нүдэнд хүйтэн царайтай залуу ажээ. 

	Иван тамхиа асаах гэж халаасаа дарж үзвэл чүдэнз шажигнатал нөгөө бор залуу эелдгээр инээмсэглэн асаалттай тамхиа урд нь барив. Иван тамхи асаав. Бор залуу вагоны албаны хүмүүс суудаг өрөө тийш дохиж,

	— Эвгүй юм болов уу? гэнэ. 

	— Нэг нөхөр учир начиргүй... 

	— Хол явах уу?

	— Өмнө зүг. Жаахан амрах санаатай. Улсын амралтад гэхдээ Иван ер хүн болгонтой их л зөөлөн харилцахаар шийджээ. 

	— Ганцаараа явна уу? гэж шаламгай бор залуу асуув. 

	— Үгүй эхнэртэйгээ.

	— Миний нэр Виктор гэж бор залуу танилцах хэмээн гар сарвайв. 

	— Иван. 

	— Таны өрөөнд та нараас ондоо хүн яваа юу?

	— Байхгүй, энэ нэг юм байгаад явчихлаа. 

	— Тэгвэл би та нар дээр оръё гэж Виктор тэдний хажуугийн өрөөнд орж том шар чемодан барьж гарч ирээд,

	— Би энд дандаа эхнэр хүүхнүүдтэй цуг эвгүй юм. Танай өрөөнд оръё гэв. 

	— Оръё!

	Тэд Иваны өрөөнд оров. Виктор их баяртай мэндэлж чемоданаа суудлын доогуур хийж,

	— За болох нь тэр гэж санаа амарсан янзтай өгүүлээд Нюраг харж инээмсэглэн, — За хамтралд ямаршуу байна даа? гэв. 

	— За ямар гэх юм билээ дээ? гэж Иван бодож

	— Зарим талаараа бол сайн даа, мөнгө хөлс ихтэй. Зарим талаараа... Ингэхэд та ямар мэргэжилтэй хүн байна? гэв. 

	— Би юү?

	— Тийм

	— Зохион бүтээгч. 

	— Хотын хүн байна. Хот тосгон хоёрыг адилхан болгоё гэдэг юм. Үзье л дээ! Хотын та нарт хамгийн гол нь мөнгө үү? За тэгвэл хөдөөгийн бидний хувьд хамгийн гол нь мөнгө гэж үзэж болно уу. Үхсэн хойно оо! Тэгж болохгүй. 

	— Иван! гэж Нюра сануулав. 

	— Юу гэж?

	Нюра эелдгээр инээж,

	— Чи юун олон үг дэлгээд унав. Энэ хүн ядарч байгаа биш үү? тэгэхэд чи... 

	— Үгүй, үгүй би ядарсан юмгүй. За тэгээд мөнгө үү? гэж Виктор хэлэв. 

	— Мөнгө. Жишээ нь би тракторч, энэ маань саальчин юм. Бид хоёр заримдаа хоёр зуу гаргаад авдаг. 

	— Тийм үү? Би бага авдаг байх гэж бодсон шүү гэж Виктор гайхав. 

	— Яалаа гэж! Заримдаа гурван зуу хүргэнэ шүү. 

	— Вань!.. 

	— Чи юу гээд донгосоод байгаа юм бэ?

	— Тэгээд, тэгээд? гэж зохион бүтээгч улам сонирхов. Иван бүр дуртай яриандаа ам халж,

	— Тэгэхлээр юу болж байна? Хэрэв би залхуураагүй бол тэр зуун хорин рублийг хэзээд цохино. Тийм үү? Би бүр өглөөнөөс үдэш болтол... заримдаа шөнө ч хамаагүй тууна даа... Тийм үү?

	— За тийм. 

	— Зөв. Гэтэл нэг жижигхэн асуулт байна. Би хэчнээн их мөнгө олох тусмаа тэр газар дээр тариа будаа ургана уу, үгүй юу би даан их санаа зовохгүй шүү. Ийм байна. 

	— Юуны асуулт гэж? Энэ чинь хариулт байна шүү дээ. 

	— За яах вэ хариулт байж. Үүнээс дор юм бий, асуу л даа. 

	— Хэнээс?

	— Надаас. 

	— Юун тухай?

	— Жишээ нь чи газар хагалалтад санаа зовдог уу? гэл дээ. Би бас хүн юм болохоор зовох нь зовно. Гэхдээ ялгаагүй нэг л биш дээ. Би тэр газрыг хагалж орхивол миний хэрэг дуусаа. Тийм үү?

	— Тийм ээ. 

	— Тонхуу! Жишээ нь би үйлдвэрийн газар дугуйны төмөр гол ширээлээ гэж бодъё. Гол хэрэгтэй юу?.. Тэгвэл би цөмийг хийлээ. 

	— Гол гэдэг чинь бас л машины хэрэгтэй зүйл! Ганц голоор хол явахгүй шүү дээ. 

	— Зөв! Тэр машиныг дараа нь ондоо улс угсарна. Угсарсны хөлс мөнгө гэж авна шүү дээ... 

	— Танай хөдөө бас л ялгаагүй. Чи газар хагалахад түүн дээр ондоо улс тариа тарина... 

	— Би газар хагалаад хөлс мөнгөө авчина, тэд будаа тариад мөнгөө авчина. Гэтэл жишээ нь тариа байдаггүй ээ! Гэтэл би хөлс мөнгөө авчихсан байдаг. Би жишээлж ярьж байна шүү. 

	— Энэ чинь Гегель шиг юм болж байх шив. 

	— Үгүй, ямар ч Гегель шиг биш! 

	— Тэгвэл яагаад будаа байхгүй гэж! Ургахгүй хэрэг үү?

	— Тэр надад падгүй, ийм л байгаа юм. Тариа будаа нь ургаагүй юм уу, яасныг би мэдэхгүй ч байж болно. Харин би бол их газар хагалж, их мөнгө цаас авлаа. Тэгээд ч одоо амралтад явж байна... Надад хүрэлцээтэй байна. 

	— Вань!... гэж эхнэр нь сануулав. 

	— Чи битгий Вань, Вань гээд бай л даа. Би ондоо юм ярьсангүй хамтралынхаа төлөө санаа зовж байна. Би бас ийм улсаас юм дуулж авах гээд байна шүү дээ

	— Тэгэхлээр та нарын аж амьдрал сайн юм шив дээ? гээд зохион бүтээгч дүгнэн асуув. 

	— Сайн! Миний царайг хар л даа... Үүнийхийг ч... Ер нь зүгээр сайхан амьдарч байна даа!

	— Тэгвэл та нар яагаад хөдөөнөө суухгүй хот руу гүйгээд байдаг вэ?

	— Энэ чинь асуулт биш, наран цэцгийн үр гэсэн үг. Би тэр зуун хорин таван рублийг хаана ч ажил хийгээд олж чадна. Би хотод ажил хийсэн ч олно биз дээ?... 

	— Олох байх аа. 

	— Олно оо! Бяр байна, толгой мөрөн дээр байсан цагт олж чадна. 

	— Чи чадна аа... 

	— Харин хот газар тэр зуун хорин рублиэр аятайхан амьдарна. Хотод бол хүнсний дэлгүүр, барааны дэлгүүр, үсчин, дарс... юм бүхэн хажууд. Хөдөө бол тэр хэдэн цаасаа өвөртлөөд охиндоо пальто хаанаас авдаг билээ, өөртөө цамц, эхнэртээ хавар намрын пальто хаанаас олдог билээ гэж эрж гүйнэ... Аливаа яль шальгүй юмны төлөө аймгийн төв орох хэрэгтэй. Гэтэл аймгийн төв далан километр хол бас тэгээд зарим нь аймаг ороод ч олдохгүй шүү... 

	— За тийм байж. Одоо хаачиж яваа бил ээ? Хөдөөгөөс оргох газар эрж яваа юу?

	Иван баахан гомдов. 

	— Пээ баригдчихлаа! Зохион бүтээгчид баригдаж орхилоо! гэж Иван нийцгүй инээж, — Таны тагнаж олсон тийм сайн газар байна уу? гэв. 

	— Гомдож орхиж! Газар хагалагч маань гомдчихлоо гэж зохион бүтээгч мөн инээж, — Гомдох явдалгүй, би санаандгүй хэлж орхив. Та нар чинь хаашаа явж байгаа бил ээ? гэнэ. 

	— Өмнө зүг гэсэн шүү дээ. 

	— Аа тийм, өмнө зүг. Тэр чинь сайхан хэрэг дээ гэж зохион бүтээгч магтав. 

	— Би бас тийшээ шурхийх санаатай... гээд зохион бүтээгч маань

	гэж алиа дуу дуулж, — Тийм үү? гэв. 

	Нюра тас тас хөхрөв. Нюра бол ер тун инээд муутай хүүхэн билээ. Инээхдээ тун ч итгэлтэй, тун ч ялдамхан инээнэ. 

	— За тийм байж! гэж зохион бүтээгч сэтгэл дүүрэн босож суудлын дороос чемоданаа гаргаж, — За миний чемоданд юу юу хийж орхиж вэ? Бид чинь юманд явах гэж дандаа... Үргэлж яарч сандардаг улс юм... За тэр дээ, чемоданыхаа түлхүүрийг гэртээ төгөлдөр хуурын дээр тавиад мартжээ. Ийм явдал ч үргэлж мөнхөд дөө. Ваня хутга байна уу? гэв. 

	— Байна. 

	— Ийм сайхан чемодан эвдэж яах нь вэ гэж Нюра тэвдэхэд,

	— Зүгээр, манай энэ зуунд чемодан хүрнэ ээ, тийм биз Иван? гэж зохион бүтээгч чемоданы хоёр гялгар цоожийг хутганы үзүүрээр сурмаг гөжиж цоожийг тор торхийтэл гаргав. 

	— Та трактор зохиодог хүн биш биз?

	— Үгүй, би төмөр замын талын хүн,

	— Тэгвэл хоёр нэг зүйл асууж мэдэх гэсэн юм сан. 

	— Тэр хэрэггүй! гэж зохион бүтээгч нөгөө чемодантай юмыг туйлын шуналтай онгичин хүний асуусныг хариулах дургүй байв. Би ч асуултаас залхаад байна шүү. Уухай нэг лонх шарз хийж орхиж. Кавказын сайхан эд дээ! Энэ чинь юу бил ээ?... Мөнгөн дэвсгэр байх чинь. Ай даа энэ сэхээтнүүд үү, хэн чемоданд мөнгөө хийж байсан юм бэ? гэж мөнгийг авч халаасандаа хийгээд, — Утга зохиолын ном яагаад байдаггүй билээ. Энэ ч байдаг... Энэ юу вэ? гэж Иван Нюра хоёрыг их л хөхиүнээр харав. Зохион бүтээгчийн тархинд ямар нэгэн санал харван оржээ. Чемоданаас туйлын гоё цамц гаргаж,

	— Алив, Маруся бос! гэв. 

	— Нюра юу. Манай Маруся гэртээ үлдсэн. 

	— Алив Нюра үүнийг өмсөөд үзээч! 

	— Яах юм?

	— Өмсөөд орхи, би харъя. 

	— Пээ, би ийм сайхан юм насандаа ч өмсөж үзээгүй.. 

	— Энэ хүн өмсөөд үз гэж гуйж байна шүү дээ гэж Иван дуу алдав. 

	— Тэгвэл та нар цаашаа харж бай. 

	Хоёр эр буруу харж шивэр авир ярина. 

	— Шарз архийг хэр гэж үздэг вэ дээ? гэж зохион бүтээгч аяархан асуухад Иван,

	— Би юу? Зүгээр сайн дарс даа гэв. 

	— Ганц жүнз татахыг татгалзахгүй биз дээ? Кавказын юм.

	— Энэ наадах чинь шарз уу?

	— Тийм ээ, бүр генералын шарз.

	— Татгалзахгүй ээ. 

	— За харагтун гэж Нюра хэлэв. Цамцыг өмсөөд үнэхээр гоё, үнэхээр шал ондоо болжээ! Эрэгтэйчүүлийг харахад Нюра ичиж нүүрээ улайлгах боловч мөнөөхөн ялдам инээмсэглэлээр инээж байв. 

	— Танд их зохиж байна. 

	— Та ийм их юм хэнд өгөх гэж авч явдаг вэ? гэж Нюра асуув. 

	— Наад цамцаа та ав гэж зохион бүтээгч энгүүн дуугарав. 

	— Пээ яалаа гэж! гэж Нюра мэгдэв. 

	— Зүгээр, та өмс. Таны царайд их зохиж байна гэж борхон царайтай боловсон хүн инээмсэглэж, — Бидэнд бас бий. Пээ танд тун сайхан зохиж байна шүү! Бидний ямар нэг шинэ зүйл зохиож дуусаад хэлдгээр ёстой гял цал болжээ! гэв. Иван баахан сандарч,

	— Бид мөнгө... цаасаар баахан дульхан явна. Ердөө л замын зардалтай. Энэ цамц их үнэтэй эд байлгүй... гэхэд зохион бүтээгч зэмлэх мэт толгой сэгсэрч,

	— Битгий гомдоорой Иван минь! Мөнгө гэдэг чинь шал дэмий юм. Харин тэрний оронд энэ шарзаа юугаар даруулж балгах вэ, хэлээч гэв. 

	— Бидэнд жаахан давстай өргөст хэмх бий юм сан. 

	— Энд ч өргөст хэмх дэмий дээ... уухай даа! гэж чемодан дотроос шоколад олж, — Сайн байна, ер юм бүхнийг бодож хийсэн байна шүү! гэв. 

	Нюра тэр сайн хүнд таарах ямар нэг гоц сайн үг олж хэлэх гэж бодоод,

	— Танай эхнэр их халамжтай хүн юм аа гэв. 

	— Зүгээр дээ, ганцхан жаахан мартамтгай юм. 

	— Бодвол та нарын ажил тийм юм даа. Манай байшинд нэг тун ухаантай, тун толгойтой, тан шиг ийм сайн нэг эрдэмтэн суудаг юм. Гэтэл тэр хүн өмднийхөө урдхыг товчлохыг дандаа мартдаг хүн дээ... 

	Нюра инээд алдав. Зохион бүтээгч бас инээв. Иван ч инээв. Цөм инээлдэж нэн ч аятай болов. 

	— За Иван бариарай!

	Иваныг тэр шарз архинд битгий их ховдоглоорой гэж Нюра ханцуйнаас нь татах гэтэл Иван хөлөөрөө нударч, зэмлэх мэт нүүр амаа аягүй үрчийлгэв. Мань зохион бүтээгч яагаад ч юм гэнэт гунигтай болж,

	— Ингэж ажил хийж, амьдарч л явна. Гэтэл баяргүй юм аа. Огт баяр баясгалан алга. Жинхэнэ уран бүтээлийн ажил бага байна. Дандаа элдэв шалдвын аар саар юм хийсээр... ядарч байна. Сэтгэл санаа үргэлж хуурын чанга татсан утас шиг чангалаатай байхад заримдаа тасарчих вий гэж айх юм гэж ярив.

	— Төмөр зам аа гэж! гэж Иван их л мэдэмгий хүн шиг ярьж

	— Зүгээр суугаад явахад толгой эргэмээр юм чинь та нар бол үргэлж юм бодох хэрэгтэй болдог биз. Энэ ч найзалмаар ажил биш юм аа... гэв. 

	— За яах вэ?.. 

	— Явуулчихъя!

	Манай хоёр үнэтэй шарз архинаас нэг нэг жүнз балгаж шоколад идэв. Зохион бүтээгч мөнөөхөн чемоданаас гаргасан алтан хүрээтэй янжуур асааж хөлөө жийгээд нүдээ аньсхийж,

	— Унтах нойрондоо л нэг сэтгэл амрах юм даа гэв. 

	— Би танд юм хэлье. Виктор... хэн билээ?

	— Александрович. Гэвч миний найз бол зүгээр л Виктор гэдэг юм. 

	— Би нэг юм хэлье. Виктор! гэж Иван баахан долигонож, — Та наргүй ч бид бас хол явахгүй шүү гэв. 

	— Бидэнгүй хаашаа явах юм бэ!

	— Жишээ нь би тракторч хүн. Гуравхан сар заалгаад л жин тан болж одоо жолоодож байна. Гэтэл тракторыг бодож зохиох хэрэгтэй байдаг. Хэчнээн зангилгаа, систем байна вэ... гэж Иван эхнэрээ хараад түлшний систем, асаагуурын систем, хөргөлтийн систем... хуруу даран тоолтол. 

	— Сайн байна! Та тракторыг сайн мэдэж байна шүү гэж Виктор магтаад, — Нисэх онгоцны зохион бүтээгч бидэнд бол... гэхэд нь Иван,

	— Та чинь төмөр замын талын хүн гэсэн биз дээ гэв. 

	— Төмөр замынх нь төмөр замынх, гэхдээ нисэх онгоцны чиглэлтэй юм. Бид одоо игрекийн (үл мэдэгдэх тоог тэмдэглэдэг үсэг) систем боловсруулж байна. Өөрөөр хэлбэл гүүргүй төмөр зам тавих гэж байгаа. 

	— Тэр чинь яаж?

	— Яах вэ галт тэрэгний замд гол мөрөн тааралддаг шүү дээ гэтэл дээгүүр нь гүүр байхгүй л юм. 

	— Тэгээд яаж гарах юм?

	— Тун амархан. Галт тэрэг аажуухан агаарт хөөрч голын дээгүүр гараад дахин доошилж зам төмөр дээр буучихна. 

	— Тэрний чинь далавч нь хаанаа байх юм? гэж Нюра мөн онц сонирхон асуув. 

	— Ямар ч далавч байхгүй, агаарын жинтүү байх юм. Уурын тэрэгний толгойноос айхтар хүчтэй уур гардаг, тэр уураар л... 

	Иван тачигнатал хөхрөв. 

	— Тийм оньсон хүрд зохиосон хүн их шагнал авна даа. 

	— Авч болно оо гэж Виктор зөвшөөрч инээв. 

	— Энэ чинь үнэн юм уу? гэж Нюра ойлгож ядахад хоёр эр тачигнатал хөхөрч, Иван,

	— Чи наадам гэж мэдэхгүй байна уу? гэв. 

	Галт тэрэгний хурд саарч түг түг цохилов. Виктор өндөлзөж,

	— Энэ ямар өртөөнд ирэв? гэв. 

	Иван цонхоор шагайж,

	— Гор...ск, Горск гэж уншив. 

	— Энд хэдэн минут зогсох бол?

	— Мэдэхгүй. 

	— Дахин нэг нэг жүнз хийчих. Тайван яриагаа үргэлжлүүлье. 

	— Та хоёр болоо биш үү. Виктор Александрович та өөрөө уу, наадах чинь нэг өнжиг. Аягүй бол вагон дотуур хэсээд явчихна гэж Нюра хэлэв. Виктор учрыг ойлгосонгүй,

	— Яагаад? гэв. 

	— Энэ чинь юм балгахаараа л хэсээд явчихдаг юм... 

	Иван уцаарлаж,

	— Боль доо чи! Шарз уугаад яалаа гэж явчихдаг юм. Энэ чинь бидний нэрмэл биш шүү дээ гэв. 

	— Энэ хүн яалаа гэж явах бил ээ? Бид санаа амар сууж үг ярилцана. Та нар хамтралын их хуралд суусан уу?

	— Үгүй. 

	— Тэгвэл ямар асуулт... гэтэл вагоны өрөөний хаалга нээгдэж нэг цагдаа, цаана нь нөгөө томилолтоор яваа хүн зогсож байв. 

	— За тэр дээ, шарз хөнтөрч сууна шүү дээ гэж томилолтоор явсан хүн их жигшин ярвайж, — Энэ хүн Новосибирск ч хүрч чадахгүй дээ. Энэ эмэгтэй ч... Ийм согтуу юмнуудтай бас улсын амралтад явж байгаа гэж байгаа шүү! гэв. Иванаас цагдаа,

	— Хаа хүрэх вэ? гэж эрс ширүүн асуув. 

	— Өмнө зүг. Юу гэж? Би ер учрыг ойлгохгүй боллоо. Миний билет энэ, урилга энэ. 

	— Чамайг амралтад биш, эрүүлжүүлэх газар явуулбал таарна. Бас эхнэр чирч яваа шүү! гэж томилолтын хүн хортойгоор дуу гарахад, цагдаа,

	— Та жаахан хүлээж бай гээд Иваны билет, урилгыг нарийвчлан үзэж,— Нутгаасаа ч холдоогүй байж лонхтой юм тавьчихсан, яагаад ингэж байна? гэв. 

	— Нөхөр учраа ойлголцохгүй байх шив гэж төмөр замын зохион бүтээгч хөмсгөө яльгүй зангидан их л тайван өгүүлэх нь, — Энэ хамтралчин нөхрийг би шарзаар дайлж байгаа юм. Бид энэ шилтэйгээс иймхэн жаахан амсаад байна, та хар л даа. Үүнээс өмнө энэ хүн цоо эрүүл байсныг би батална гэв. 

	— Та энэ хүнийг битгий өмөөрөөд бай. Энэ хүний үнэргүй амьтан таны ачийг... 

	— Би өмөөрөөгүй гэж зохион бүтээгч дуугаа өндөр болгож, — Би баримттай юм хэлж байна. Энэ хүн цоо эрүүл байсан, би энэ хүнд архи уулгасан юм. Харин та... цагдаа руу гүйж мэдээ хүргэж явахдаа ичихгүй юу! Хов хөөцөлдөж явахдаа ичихгүй юу! гэв. 

	— Би хов хүргэсээн! Наад ширээн дээр чинь юу байна даа? Рашаан уу?

	— Энэ шарз архи! Кавказын шарз. Манай улсад архи ууж болохгүй гэсэн хууль байхгүй. Энэ бол мэдээж, хүмүүсийг ховлож битгий зовоогоод бай. Эд чинь амралтад явах гавьяатай ажил хийсэн улс байна, гэхэд... 

	— Ингэхэд та юун хүн байна аа? гэж томилолтын хүн арзганав. 

	— Энэ асуултыг би харин танаас асуумаар байна. Та хаана ажилтай хүн бэ? гэж зохион бүтээгч өврөөс тэмдэглэлийн дэвтэр гаргаж бичихийг завдав. 

	— Та хаа хүрч яваа вэ? гэж цагдаа нөгөө зохион бүтээгчээс асуув. 

	— Би Новосибирск, академийн суурин орж явна гэж тэр бээр огт хайхрамжгүй хэлээд, — Нөхөр таныг хаана ажилтай вэ? гэж байна шүү гэв. 

	— Тэр танд падгүй. 

	— За яах вэ гэж зохион бүтээгч тэмдэглэлийнхээ дэвтрийг далд хийж, — Мэдэж болно оо, би Николай Сергеевичээр дамжуулаад мэдэхийг бодъё гээд цагдааг ойлгомжтой харж, — Ядах юмгүй дээ! Тэр үед та надад биш, ондоо газар хариулах болно. Та нар яахлаараа хамтралчин улсыг айлгаж, яахлаараа бичиг баримтыг шалгаж сүйд болдог байна... гэвэл,

	— Энэ хүн чинь бусдыг элдвээр хочилж доромжилсон хүн, та дуулаагүй... гэв. 

	— Тэр яах вэ, эрчүүлийн явдал... гэж зохион бүтээгч дуржигнатал урсгав. Түүний үгийн дундуур ямар ч асуулт шургуулах нь бэрх байв. Тэд вагоны залгуур дээр гарч учраа ололцов. Зохион бүтээгчийн өгүүлэх нь: — Үгүй дээ. Та энэ цагдааг авчирч шууд үндсэн үүрэгт ажлаас нь хөндийрүүлж, бас нийгмийн хэв журам сахиулдаг энэ хүндтэй ажилтны талаар хөдөө аж ахуйн ажилтанд үл итгэх байдал төрүүлж байна шүү дээ... 

	— Нөхөр та тайван бай, тайван! гэж цагдаа сая дуугарч, — Бидний ажил бол урьдчилан сэргийлэх ёстой. Хүн замд явж байгаа, тэгэхдээ хоёулаа явж байгаа шүү дээ. Танд ч гэсэн нэг зүйл зөвхөн хэлэхэд та нар идэх юмгүй хоосон архи дарс ууж байна. Та залуу учраас энэ талаар туршлага багатай байна. Өөрөө мэдэлгүй согтоно. Энд бэлхнээ вагон-ресторан явж байна, тэндээс нэг, хоёрдугаар хоол авчраад ууж болно. Тэгвэл согтохгүй шүү дээ. Ингэж уух нь осолтой. Та нарыг хэн ч яах ч гээгүй, айлгах сүрдүүлэх ч гэсэн зүйлгүй, явдгаараа л явагтун. Харин би ахмадын хувьд нөхрийн хувьд сануулан хэлэхэд ууж идэх талаар хянамгай яваарай. Шарз гэдэг архи уухад аятайхан боловч нэг мэдэхэд л авч орхино шүү. За баяртай гэв. 

	— Баяртай!

	— Баяртай!

	Өрөөнийхөө үүдийг хааж тэд нэг хэсэг дуугүй явав. Зохион бүтээгч маань гэдрэг налан нүдээ аниад сууж байснаа, 

	— Бамбай байна уу? гэв. Үнэхээр царай шарангуй харагдав. 

	Нюра сандарч,

	— Нөгөө дэр дэвсгэр тавьж олгосон хүн дээр би очиж гуйгаад ирье. Тэдэнд байдаг байлгүй... гэхэд Виктор,

	— Хэрэггүй. Бид энэ жаахнаасаа балгая гэж шилэн аяганы тэхий дундуур шарз хийж ганц мөсөн хөнтөрч орхиод, — Одоо гайгүй болно оо гэв. 

	Галт тэрэг хөдлөв.

	— Явлаа! Ай даа чи ч... тэнэг амьтан, хулчийсан шүү гэж зохион бүтээгч сайх шарзнаас болов уу, их л чалчаа болж эхлэв. 

	— Иван чи тэр игрекийн системийн талаар асуусан шүү дээ. Тэгвэл сая чиний харсаар байтал тэр игрекийн систем ажиллаа даа. Бид агаарт хөөрсөн шүү дээ. Чи ажиглав уу?

	— Яаж агаарт? Бид зогсож байсан шүү дээ гэж Нюра өгүүлэв. 

	— Бид агаарт аяархан хөөрөөд буцаад аяархан буулаа даа... гэхдээ зохион бүтээгч тэр хөдөлгөөнийг гараар зааж үзүүлэв. Тэр бээр яагаад ч юм баяртай болж тачигнатал инээж байв. 

	— Айсан уу?

	— Айсан уу гэж үү? Буулгачих байх гэж бодоод... 

	— За тийм байж. Буулгая гэвэл амархан буулгаж орхино шүү. За та нар сайн яваарай... Би явалгүй горьгүй... 

	— Та хаачих вэ?

	— Энд нэг нөхрөө эрье гэж зохион бүтээгч чемоданыхаа суран даруулгыг даруулж, — Манай нэг нөхөр энэ вагонд явах ёстой... мөн зохион бүтээгч гээд өрөөсөн гартаа чемоданаа барьж нөгөө гараар мөнөөхөн шарз архинаас бага зэрэг балгаж мэхэсхийн ёслов. 

	— Та энэ архиа бөглөөд халаасандаа хийчих. Цаад нөхөртэйгөө уулзаад уухгүй гэж Иваныг хэлэхэд,

	— Бидэнд олдоно оо, баяртай гэв. 

	— Виктор Александрович, ийм сайхан цамц өгсөнд тань юу гэж хариу талархахаа мэдэхгүй байна. Таны эхнэр хүүхэдтэй бол хүүхэд чинь тэнгэрийн өршөөлөөр энх тунх явах болтугай... гэж Нюра ерөөв. 

	— Ерөөлөөр болох болтугай!

	— Танай гэрийнхэн аашлах вий дээ. Ийм сайхан юмаа хэнд өгөв гэнэ дээ. 

	Зохион бүтээгч чих тавьж хөлийн чимээ чагнаад,

	— Зүгээр... та нар эрээлэхгүй өмсөгтүн. Тэнгэр өршөөвөл Крымд уулзамз гээд хаалга нээж шагайж харснаа гарч одов. 

	— Харав уу ийм сайн улс байдаг аа! Үнэмшмээргүй юм. Ийм цамц дөч юм уу аягүй бол тавин рубль хүрнэ дээ. Богатковын Грушкад ах нь дөчин таван рублийн цамц илгээсэн нь энэнээс дор эд байх чинь билээ гэж Нюраг ярихад Иван,

	— Энэ үү? Жар хүрдэггүй юм гэхэд дөч ч элбэг.. Наад тамга тэмдгийг харахгүй юу, гадаадын эд байна. Энэ ч чамд найзлах эд биш байх аа даа гэв. 

	— Яалаа гэж надад цамц өгч байгаагийн учрыг би бүр олохгүй юм. 

	— Бид юугаа ойлгох вэ! Бид чинь өөрснөө өтөг шивхийн хорхой шиг суудаг болохоор хүн болгоныг өөрсөдтэйгөө адил гэж боддог байна. Гэтэл сайн улс, бүргэд шонхор шиг улс бий шүү дээ. Хэрэв чи ийм ховдог шунахай зангүй сэн бол би ч эдэн шиг л хүн байх байлаа. Нөгөө хэдэн мөнгөө нааш нь өгөөд орхи. Хэрэг болох бүрий дандаа өмд оймсоо ухаж, би ичээд нүүр хагарчих гээд байх юм. 

	— Нүүр чинь хагарахгүй. Эндээ байвал найдвартай. Тэр сайн хүнийг тэнгэр тэтгэх болтугай гэж Нюра үргэлж толинд харж, ёстой гялалзаж байна аа! гэнэ. 

	Гэтэл хаалганы толь хажуу тийш болж үүд нээгдэн вагоны хоёр цагдаа, вагоны үйлчлэгч, бас нэг энгийн хувцастай хүн орж ирэв. Мөнөөхөн томилолтоор яваа хүнтэй ирсэн цагдаа,

	— Нөгөө хүн хаана байна? гэв. 

	— Хэн?

	— Та нартай явж байсан хүн... явчихсан уу?

	— Явчихсан. 

	— Хэзээ? Удаж байна уу?

	— Яваад хагас цаг хэртэй, магадгүй хориод минут ч болж байна уу даа. Та зохион бүтээгчийг асуугаад байна уу?

	— Зохион бүтээгч... 

	— Юмаа аваад явсан уу? Тэр юутай явна?

	— Нэг тийм... шар чемодантай. 

	— Ондоо юм авч яваагүй юу?

	— Үгүй байх аа... 

	Нюра нөгөө цамцыг өмсөөд суусан тул цагдаа нарыг хирдхийн ширтэж байв. 

	— Тэр хүн Горскт буусан уу? Хожуу буусан уу?

	— Хожуу. Уг нь Новосибирск орох хүн шүү дээ. Энэ вагонуудаар явж нөгөө нөхрөө эрнэ гэсэн шүү. 

	— Дээд Турын гүвээ өөд өгсөх үед вагоноос үсэрчхэж дээ. Ондоо яах вэ гэж цагдаа нар нөгөө энгүүн хувцастай хүн хоорондоо тааварлан ярилцав. 

	— Жаран долоо дээр ч үсрээд буучихсан юм уу чөтгөр мэдэх билээ. Тэр вагоны толгой руу явсан уу, сүүл рүү явсан уу?

	— Энэ өрөөнөөс л гараад явсан. Тэгээд хаашаа явсныг бид хараагүй. Тэр хүн яасан юм бэ?

	Хоёр цагдаа, өнөө энгүүн хүн гарахдаа,

	— Та нар энэ өрөөнөөс гарч болохгүй шүү гэв. 

	Вагоны нэг үйлчлэгч их л сандарсан янзтай диваны өнцөг сандайлж,

	— Та минь ийм л байна даа. Билетгүй хүн юунд суулгасан юм бэ гэнэ шүү. Суудал байхлаар суулгасан юм. Буруутай хүнийг л олох хэрэгтэй. Яаж болно! Тэр хүн та нартай шарз архи уугаад л суусан, тэгэхлээр та нарын буруу болж байна уу? гэнэ. 

	— Юу болсон юм бэ?

	— Өөрсдөө барьж чадахгүй байж бурууг бусдад чихэх гэнэ ээ! гэж үйлчлэгч туйлын ихээр мэгдэж, — Түүнийг суулгасаан. Тэр чинь дандаа гуйдаг юм. Новосибирск хүртэл тэртэй тэргүй хоосон суудал байгаа юм чинь. Явах л хэрэгтэй юм бол явж л байг л дээ. Тэр буруутай хүнийг нь л олох хэрэгтэй, ээ зайлуул! гээд босож гарч одов. 

	— Вань... юу болсон юм бэ?

	— Хулгайч л байхгүй юу. Муухай хулгайч... гэхдээ Иван огт сандарсан шинжгүй, харин ч их ажилсан болж, — Наад цамцаа тайл! Бушуу! Нааш нь өгөөд орхи! Өөрийнхөө цамцыг өмс гэв.

	Чингээд мөнөөхөн аймшигт цамцыг устгах ажил эхлэв. Иван цамцыг өвөртлөөд вагоны жорлонд орох санаатай гарах гэтэл вагоны үйлчлэгч шагайж,

	— Тэр шарзны лонхонд битгий гар хүрээрэй, ер юманд бүү гар хүр гэсэн шүү. Гарын хуаюурыг авах юм гэнэ билээ. Та нар ч гарч болохгүй, сууж бай гэв. 

	— Сууж л байна. 

	Үйлчлэгч явсан хойно Иван жаахан сууж байгаад үүдээр шагайснаа вагоны гудмаар маш түргэн явж жорлонд оров. Аз болоход жорлонд хүн байсангүй. Иван нөгөө цамцыг жорлонгийн шаазан хөтөвчинд усыг татах гишгүүрийг нэлээн эрж мунгинав. Гэтэл нөгөө цамц жорлонгийн хоолойг бөглөж хөтөвчөөр ус дүүрчээ. Тэр умгар өрөөнд ийш тийш харавч цамцыг түлхээд оруулчих саваа модны юм харагдсангүй. Гэтэл гаднаас хаалга түлхэж... цоож бариулыг хөдөлгөв. 

	— Одоохон, гэдэс базлаад байна нөхөр гэж Иван чанга дуугарав. 

	— Мөрдөн байцаагч ирээд дуудаж байна гэж үйлчлэгч дуугарав. 

	— Одоо очлоо. 

	Гэвч үйлчлэгч явсангүй гадаа зогссоор авай. 

	— Чамайг дуудаад байна, очооч!

	— За, одоохон гэж байна шүү гэж Иван ууртай хашхирав. 

	— За оч оч гээд үйлчлэгч яваад өгөв. 

	Иван цөхрөнгөө барж усны татуурга гишгүүрийг дахин гишгэтэл хальж шал дээр ус нэлийв. 

	Энэхэн үес мөрдөн байцаагч Нюраг байцааж,

	— Тэр хүн танай нөхрийг таньдаг байсан юм уу? гэжээ. 

	— Үгүй манай хар хүн тамхи татах гэж гараад л хоёул болж ороод ирсэн юм.

	Мөрдөн байцаагч бол сайх энгүүн хувцастай гоё гэгчийн нүдний шилтэй хүн агаад Нюраг анхааралтай харж,

	— Зүгээр замд тааралдсан улс шив. Тэр орж ирээд юу гэсэн бэ? гэв. 

	— Юу ч гээгүй, зүгээр сайн уу л гэсэн. Сайхан зантай хүн билээ. 

	Сая орж ирээд диваны өнцөгт сууж байсан үйлчлэгч бялдуучлан инээж,

	— Сайхан зантай гэнэ шүү... гэв. 

	Мөрдөн байцаагч сайх үйлчлэгчийг эргэж хараад,

	— Сая гарсан гэсэн нөхөр чинь яав? гэхэд үйлчлэгч,

	— Би хэлсээн. Тэр чинь.., — Таны чихэнд юм хэлж болох уу? гээд мөрдөн байцаагчийн чихэнд шивгэнэхэд цаадах нь ярвайж,

	— Айгаад тэр үү? гэв. Мөнөөхөн буруутай үйлчлэгч бас л аягүй инээж,

	— Тэгэлгүй дээ гэв. 

	— Гэдэс нь өвдөж үү? Тэгдэг юм аа гэж Нюра хэлтэл өрөөний үүд тогшив. Мөрдөн байцаагч,

	— Ор гэв. 

	Иван орж ирэв. Шинэхэн костюмынхаа өрөөсөн ханцуйг мөрөндөө хүртэл норгож орхижээ. 

	— Эрхэм мөрдөн байцаагч сайн уу?

	Мөрдөн байцаагч мөнөөхөн их зантай сууж байснаа умартаж тачигнатал чанга инээв. Үйлчлэгч юу болсныг мэдээгүй мөртөө мөн дуурайж инээв. Иван ч инээмсэглэхийг завдахдаа тэр томоотой мөрдөн байцаагч яагаад тэгж инээд алдав гэдгийг ойлгосонгүй хоцров. Мөрдөн байцаагч инээдээ барьж:

	— Би яагаад эрхэм болсон бил ээ? гэв. 

	— Тэгээд юу гэх юм?

	— Ердөө л нөхөр гэхгүй юу. 

	Мөрдөн байцаагч ямар учиртай инээснийг үйлчлэгч сая учрыг олж, юмыг гадарламтгайдаа баярлан тэсгэшгүй босон харайж,

	— Эрт байна... Эрхэм гэх эрт байна. Дараа нь бол гайхал минь гэв. 

	Галт тэрэг энэхэн үес нэгэн том өртөөнд ирэв. Олон түмэн бужигнаж, зарим нь угтаж, зарим нь үдэж, зарим нэг нь гунигтай явж байхад зарим нь чанга чанга хөхрөлдөж байв... Ердийн байдаг хэвийн нэгэн шуугиант амьдрал харагдана. Амьдрал гэдэг газарт ч, вагон дээр ч харагдаж байв. 

	Хоёрдугаар зэргийн ахлагч цолтой нэгэн усан цэргийн хүнийг улс угтаж байв. Усан цэргийн хүн гишгүүр дээр зогсоод түүнийг төчнөөн олон хүн угтахаар ирсэнд сүрдсэн дүр эсгэнэ. Усан цэргийнхэн цөм жүжигчид. Хүмүүс галт тэрэг даган даган гүйж, тэр усан цэргийн хүнийг шалавхан буулгаад ир гэж бархиралдана. Сайх жаргалтай амьтан мөн л одоо яадаг билээ гэсэн дүр үзүүлж харагдана. Галт тэрэг ч бүр зогсов. Усан цэргийн хүн ч найз нарынхаа гар дээр унав. 

	Бас нэгэн хижээл хүн хурандаа нарын өмсдөг гозгор каракул малгай бариад үймэлдсэн олны дундуур явж,

	— Папах малгай! Папах малгай байна! Хэн авах вэ! гэж жигд дуугаар намуухан дуудаж явахад нэгэн азтай дамын наймаачин тааралдаж,

	— Алив үзье. Яаж өгөх юм? гэж асуух нь дуулдана. 

	Галт тэрэг дахин хөдлөв.

	Иван гадуур цамцаа тайлж цамц сольж өмсөөд Нюратайгаа хоёулхнаа таг дуугүй явав. Мөнөөхөн «төмөр замын зохион бүтээгч» тэр хоёрын сэтгэлд их л хүнд юм хийжээ. Иван цонхоор ширтэж,

	— Айхтар хэрэг шүү! гэв. Нюра,

	— Тийм залуу хүн байж жигтэй юм! Яах гэж тэгнэ вэ? гэж санаа алдав. 

	Гэтэл өрөөний үүд нээгдэж залуу хүн шиг хөнгөн зугаатай тэр ч байтугай дүрсгүй маягийн харцтай сахалтай, ариг цэвэрч янзын хижээлдүү хүн орж ирэв. Тэр хүн орж ирээд суран даруулгатай, том шар чемодан газар тавиад,

	— Сайн байна уу? Миний суудал энэ үү? Хорин дөрөв энэ байна. Бид хамт явах улс уу? гэж их л алиа сэргэлэн өгүүлэв. 

	Иван түүний бүстэй том шар чемоданыг хараад «нүдээ орой дээрээ» гаргав. Нюра бас шинэ зорчигчийг хардсан, айсан янзтай харж байв.

	— Хол явах уу? гэж олон үгтэй хүн асуухад Иван,

	— Хол явна аа гэв. 

	— Би хол явна гэсэн боловч тэр хоёр үзтэл дургүй нийцгүй байхыг үзээд гайхаж, — Би та нарт садаа болоогүй биз? гэв.. 

	— Үгүй. 

	Тэд хэсэг дуугүй сууцгаав. 

	— Та зохион бүтээгч биш биз? гэж Иван асуув. 

	— Биш ээ, та яагаад намайг зохион бүтээгч гэж бодов?

	— Зүгээр гэж Иван түүнийг их л ёжтой, зэмлэнгүй харж, — Тэгвэл та юу хийдэг хүн бэ? Мэдвэл сонин байна гэв. 

	— Би профессор хүн. Гэхдээ... их томоогүй, хачин профессор доо. Танай хөдөө нутгаар явж ардын хошин дуу, үлгэр цуглуулж яваад буцаж явна.

	Иван, Нюра хоёр бие биеийг харав. 

	— Тэгээд цуглуулав уу?

	— Зөндөө цуглуулав гэж профессор цүндгэр чемоданаа алгадаж, — Ард түмэн гэдэг баян, ай даа баян байна. Тэр их баялгаа үеийн үед нандигнан хадгалж ирээд май! гээд зүгээр өгч байна шүү. — Миний чемоданд нэг пүү алт байна. Үзэх үү? гэж профессор чемоданаа уудлахыг завдахад Нюра сандарч,

	— Бидэнд юу ч үзэх хэрэггүй гэж дуу алдав. 

	Иван бүр нээчих вий гэсэн янзтай ухасхийн босож эрдэмтнийг туйлын ёозгүй харав. Профессор бүр ч гайхаж хоцров. Цөм дув дуугүй сууцгаав. Профессор босож,

	— Би явж цай олоод ирье. Та нар цай захих уу? гэхэд Иван,

	— Үгүй гэв, Нюра,

	— Бидэнд цай хэрэггүй гэв. 

	Профессорыг дөнгөж гарч одмогц Иван,

	— Мөнгө цаасаа шалгаж үз, бас л нэг найз гөгөө нь ирэх шиг боллоо гэв. Нюра сугаа дарж үзээд,

	— Байна аа гэв.

	— Мөнгөө доош нь болгож дороо хийгээд суу, бүү дэмий хөдөл!

	— Миний эндээс авчина гэж үү?

	— Эд чинь хүний гарт зүүсэн цагийг авчдаг улс... Огт мэдэгдэхгүй авчихна. 

	— Эд цөм тэгээд яасан сайхан зантай улс вэ?

	— Цай авчраад уу гэвэл битгий уугаарай, дотор нь нойрны эм хийчхэж мэднэ. Миний бодвол эд нэг бүлгийн улс шиг байна... гээд Иван нөгөө «төмөр замын зохион бүтээгчийн» чемодантай туйлын ижил профессорын шар чемоданыг заав.

	— Явж улсад мэдэгдэх үү?

	— Юу? Хожим сүвээ рүүгээ хутга шаалгах нь. Чи дуугүй л сууж бай. Бид чинь хөдөөгийн харанхуй улс юу ч хяламхийхгүй шүү. Шөнө хоёулаа ээлжээр унтаж байна шүү. 

	Профессор орж ирээд,

	— Цай олж ирлээ, мөн ч сайхан цай байна. Та хоёр дэмий л захисангүй дээ гэв. 

	— Бид хэдийн цайлсан даа. 

	Профессор Иваныг сүрхий харав. Нюра таг дуугүй л сууна.

	— Хөдөөгийнх үү?

	— Тиймээ хөдөө тосгоноос явна. 

	— Хөдөө тосгонд ямар шуу байна даа? Миний үзэхэд их л баяр баясгалантай, наргиан болчихсон шиг байна! Тийм үү? Хүмүүс юмыг нэг л алиа сэргэлэн харж... 

	— Тэгэлгүй яах вэ. Заримдаа бүр тэр наргиа зугаанаас салахын түүс болдог юм. Аврал алга. Ердөө бүхэл гудамжаараа наргиж хөхрөлдөж байхыг яана! Ай даа! Үй олноороо зугаатай наргиантай... Яагаад тэгдэг юм бэ?

	— Ердөө л наргиа болоод тэр! Би өөр дээрээ аваад үзэхэд л заримдаа өглөө боссон даруй гайгүй, тэгтэл өглөөнийхөө ундыг уугаагүй суутал л улс инээлдэж хөхрөлдөж гарна даа. Тэсэх гээд тэсэхийн арга байхгүй! Инээдэмтэй шүү! Заримдаа үд болсон байхад хөхрөлдөж л байдаг юм. 

	— Тэр наргианыг яаж зогсоодгийг мэдэх үү? Би ч гэсэн бас бүхэл өдөржингөө инээж хөхөрч өнжиж үзлээ. Түүнээс яаж ангижрахыг нэг ухаантай хүн надад зааж өгсөн юм...

	— Яаж гарах вэ? Тэрнээс биш мөн ч бэрх байна шүү. 

	— Бэрх бэрх!... Би мэднэ ээ! Ажлаа хийх үү аль инээж хөхөрч суух уу... 

	— Яг үнэн. 

	— Тэгэхлээр өрөөсөн хөл дээрээ зогсоод баруун гараараа зүүн чихнийхээ гэдэснээс бариад... Таны нэр хэн бэ?

	— Иван. 

	— Тэгвэл... 

	 

	Ваня, Ваня бүжиглээрэй. 

	Бахтай сайхан хөл байна. 

	Бахтай сайхан хөл байна. 

	Валя, Валя бүжиглээрэй

	 

	гэж цовхорч дэвхэрч гарна даа. 

	Нюра өөрийн эрхгүй инээд алдав. 

	Харин Иван энэ дуунд яагаад ч юм баахан хорсжээ. 

	— Ингэлээ гээд нэмэр байх уу даа? гэж хортой асуув. 

	— Дороо яс амарна шүү.

	— Тийм бий... Эрдэмтэн улс юм болгоныг мэддэг сайхан юм аа. Тэнгэр минь атаархмаар улс! Тогтоож авах юм байна. Алив яана гэнэ ээ? Ваня Ваня бүжиглээрэй гэнэ үү?

	— Ваня, Ваня бүжиглээрэй. 

	— Нөгөө хөхөрч инээлдэхийн оронд дандаа дэвхэрдэг болчихвол яадаг бил ээ? Бас л аюултай даа. 

	— Бүжиглэх үү?

	— Тэгэлгүй дээ. Тэгж дэвхэрдэг болчихвол өдөржин хөл загатнаад байх байлгүй. 

	— Бас болох юм аа, болох юм. За одоо яадаг юм билээ дээ. Жимсний сайн дарс ганц лонхыг балгацгаах уу? Тэрнээс бид чинь... гэж профессор гэнэт санал тавихдаа «Тэрнээс биш бид чинь нэг л сайхан танилцаж чадахгүй, юм л яривал бие биеэ өөлөх ёжлох гээд байх шив» гэж хэлэх гэснээ больжээ. Гэтэл Иван, Нюра хоёр лонх дарс гэж дуулахтайгаа зэрэг,

	— Уухгүй гэж нэгэн зэрэг дуугарав.

	— Яагаад?

	— Уухгүй, их баярлалаа!

	— Би учрыг ойлгохгүй.

	— Үгүй, манан энэ уудаггүй юм гэж Нюра хэлэв. 

	— Би тамхи ч татдаггүй хүн гэж Иван нэмж хэлэв. 

	Профессор Иваны нүүр өөд харж,

	— Алт шиг сайн эр байна! гэв. 

	— Миний заяаны юм... Бас товшуураар сайхан наадна гэж Нюра нэмж хэлэв. 

	— Би яагаад алт шиг сайн эр байдаг бил ээ? гэж Иван асуув.

	— Яах вэ архи уудаггүй, тамхи татахгүй... Лав мөнгө ихтэй биз?

	— Хаанаас мөнгөтэй байх вэ? Бид өмнө нутаг явах гэж замынхаа өрөөсөн талын билетийн үнийг л арайхийж төлөөд явж байна. Нүглийн нүдийг гурилаар хуурч явна даа.. — Өр шир ч их... гэж Нюра сандран өгүүлэв. 

	— Тэгээд яаж буцах юм?

	— Яахыг мэдэхгүй... Яаж ийгээд л 

	Профессор тэр хөдөөгийн хоёрыг сүрхий харав. Үнэндээ юу болоод байгааг ойлгохгүй болжээ. 

	— Би жишээ нь тракторч хүн, энэ маань саальчин. Бид хаанаас тийм их мөнгө цаастай байх юм бэ? Чийгээс гаргах уу? Та дарс ууя гэж байна. Би үнэндээ балгачихмаар л байна, сэтгэлээ бүлээцүүлмээр л байна... Харин ганцхан тэр жүнз дарс чинь дор нь баллачих гээд байдаг юм. Би жишээ нь үдэш заримдаа шалчийтлаа ядраад, дэлгүүрийн дэргэдүүр гарахдаа, ай зайлуул, хоёр зуун грамм татчих юм сан гэж боддог оо. Гэтэл ухаан бодолдоо багцаалаад бодохоор рубль гэдэг хэцүү... зүгээр олддог эд биш. Тэгж бодохоор гэртээ зүв зүгээр харихаас ондоо арга байхгүй. Нөгөө дэлгүүрийн хажуугаар ч өнгөрөөд гарчихна. Тэгээд хариад сүүгээ уугаад унтлаа. Тэгэхлээр энэ ходоодонд тэр дарс чинь зохихгүй, сайн дарс байлаа ч зохихгүй. Тэрнээс биш одоо ч тантай дуртайяа... гэж Иван ярихад Нюра,

	— Манай энэ дор нь бөөлжиж орхидог юм гэв. 

	— Тийм ээ, дор нь 

	— Та нэг л муу зан гаргаж хүн мэхлэх гээд байх шиг, Иван Иванович...

	— Намайг Иван Федорович гэдэг. 

	— Иван Федорович та муу мэх гаргаад байгааг чинь би мэдэж л байна. Харин ямар учраас гэдгийг ойлгохгүй байна. 

	— Та нэг зохион бүтээгчийг таних уу? гэж Иван шуудхан асуув.

	— Би нэгийг биш олныг танина, юу гэж?

	— Үгүй зүгээр, би ч мэдэж л байна. Тэр «Төмөр замын талын» хүн биз!

	— Юу? «төмөр замын талын» ий?

	— Гүүргүй... игрекийн систем гэж мэдэхгүй юу?... Настай хүн байж... Ичихгүй юу?

	— Вань! гэж эхнэр нь хориглов

	— Эднийг чөтгөр аваасай... Ичгүүргүй амьтад! Сохор зоосны төлөө үхсэн хүний хүүр ухдаг улс, бусдын авдар чемоданыг сугалж, дандаа сайн дарс, шарз ууж их баян баясгалантай явдаг улс. Надад мөнгө бий, битүүхэн мэдэх гэж битгий турхираад бай! Ганц рубль авах гэх юм бол үүнийг мэдэх үү? гэж Иван лужир том нударга харуулж, — Гунан үхэр ч унагаж чадна шүү... гэв.

	Профессор түүний сунгасан нударгыг үнэрлэж,

	— Тийм байна, булш үнэртэж байна. Сүрхий лут найдвартай нударга байна. Гэхдээ Иван минь, бид нэг л учраа ойлголцохгүй байх шиг. Та намайг ондоо хүнтэй андуураад байна аа даа. Үгүй бол би яваад үйлчлэгчийг дагуулаад ирэх үү? Намайг хэн болохыг тэр хүн танд хэлж өгөг. Би түүнд үнэмлэх бичгээ үзүүлнэ, эсгүүл та үзнэ үү? гэв. 

	— Надад ямар ч үнэмлэх бичиг хэрэггүй. Та хаашаа ч очих явдалгүй, би ч хаашаа ч явахгүй. Энэ бол миний хэрэг биш. Хэрэв энэ өрөөнд зохицоод явж болохгүй бол би урьдаар хэлнэ ээ. 

	— Ер нь би очоод ирье. Тэрнээс биш бүхэл замын турш бид ингэж бие биеэ хардаж сэрдэж явах болно... гээд профессор гарч одов. Нюра санаа зовж,

	— Вань, бид үүнийг дэмий талаар гомдоож орхив уу даа? гэв. 

	Иван дуугарсангүй, сэтгэлд нь бас л сэм зовуурь бий болжээ.

	— Тийм үү, Вань?

	— Би яаж мэдэх юм? Чи явж учрыг олохгүй юу... Энэ хүн хаанаас пүү алт олов? гэж профессорын чемоданыг өшигчиж

	— Битүү балар тайгад хэн нэгийг дэлсчхээд ч яваа юм бил үү... гэвэл

	— Тийм улстай тун ч адилгүй хүн байна.

	— Саяын зохион бүтээгч адил байсан уу?

	— Ай бурхан минь улсыг ойлгож танихад бэрх болжээ гэж Нюра санаа алдав. 

	Профессор маань вагоны үйлчлэгчийг дагуулан орж ирэв. Үйлчлэгч жуумалзаж,

	— Чи чинь юутай сүрхий сонор сэрэмжтэй болчхов? Энэ хүн Москвагийн профессор эрдэмтэн хүн. Чамд алхам бүрд хулгайч тааралдаж байх болж байна уу. Нөхрийг гомдоогоод их тусгүй... гэтэл профессор,

	— Гомдсон барьсан тухай энд ярих явдалгүй. Би өчүүхэн ч гомдсон юм алга гэв. 

	— Яагаад эс гомдох бил ээ?

	— Би өчүүхэн ч гомдсон зүйлгүй, харин учир ярилцсан маань сайн боллоо. 

	Вагоны үйлчлэгч мань Иванд их л чухал үг олж хэлэх гэж,

	— Тун тусгүй байна шүү нөхөр минь! Энэ хүн юуны хулгайч байх вэ?! Улсыг жаахан ялгадаг болоосой! гэхэд Иван тэрхүү ёс төр сургадаг долигонуур үйлчлэгчид дургүй нь хүрч,

	— Тэр зохион бүтээгчийг чи билетгүй суулгахдаа их ялгасан уу? Үүгээр гүйж... хэрүүл тариад бас жуумалзана гээч! гэв. 

	— Нөхөр минь, цэгцтэй байгаарай. Чи ямар гэртээ пийшин дээрээ хэвтэж байгаа биш! гэж үйлчлэгч зандраад, — Нөхөр профессор та эндээ тохитой суугтун гэв. 

	— Би эндээ болно оо, зүгээр. 

	— Хэрэв энэ нөхөр элдвийн юм шалгаагаад байвал надад хэлээрэй. Бид энийг дор нь дугтарч орхино. Бид энэнд... гэж үйлчлэгчийг загнахад профессор гэнэт уурлаж,

	— Та яв цаашаа! Та яах гэж энэ хүнтэй орооцолдоод байгаа юм! гэв. 

	Үйлчлэгч мэгдэн дуугай болоход профессор,

	— Уучлаарай та. Баярлалаа! Бид одоо өөрсдөө учраа олно, та явагтун гэв.

	— За тэг дээ, өөр юмгүй гэж үйлчлэгч гарч одоход профессор

	— Пээ ямар золигийн амьтан бэ! Тусгүй эр... гэв. 

	— Нөхөр профессор тэнгэрийг бодож биднийг уучилж үзээрэй, — Би эндүүрчээ... гэж Нюра уучлал эрсэнд,

	— Яалаа гэж! Яалаа гэж уучлал эрж байгаа юм. Би хөгшин зөнөг, үйлчлэгч рүү дэмий гүйж. Өөрснөө л учраа олох хэрэгтэй байж. 

	Иван нэрээ хөөдөөд хөмсгөө зангидаад суув. 

	— Чи уучлал гуйгаач. Тэглээ гээд хэл чинь хатчихгүй шүү дээ гэж Нюра ширүүхэн хэлэв. Иван нүүрээ үрчийлгэж,

	— За даа, уучлал гуйгаад нэмэр байх уу даа? гэв. 

	— Энэ явдлыг цөм мартаж орхиё. Бид чинь холын замд хамт явах улс. Яалаа гэж бие биеийнхээ сэтгэлд юм хийж явах билээ, Иван гэж профессор эрс шийдэмгий хэлэв. 

	 

	 

	Галт тэрэг бас нэг өртөөнд ирэв.

	Олон түмэн бас л явах нь явж, ирэх нь ирж бөөн бужигнаан. 

	Иван, Нюра, нөгөө профессорын сууж явсан вагонд гитар хөгжим барьсан эрэгтэй эмэгтэй бөөн оюутан залуус орж ирэв. Олонх нь бүсгүйчүүд!

	Галт тэрэг хангинатал дохио өгөв. 

	Иван профессор хоёр өндөр шилтэй дарснаас шимж, профессор тэмдэглэлийн дэвтэр гаргаад Иваныг төрөлх хэлээ хэр мэддэг болохыг шалгаж явна. Иван ч «шалгалтад» нэлээн голтой хандаж, Нюра ч, хажуугаас нь их дуугарахгүй болжээ. 

	— Зүгээр л цохих гэдэг үг байдаг. Би цохив... хэн нэгэн цохив... ондоогоор юу гэж хэлдэг вэ?

	— Нулих гэж хэлдэг дээ гэж Иван яриагаа эхлэв. 

	— Зүйтэй. 

	— Нармийлгах.

	— Нармийлгах гэнэ ээ?

	— Тийм ганц мөсөн нармийлгах!

	— Уухай, сайн байна. Бас?

	— Дэлсэх

	— За тийм, бас?

	— Хараал хэлж болох уу?

	— Үгүй, хараалын үг хэрэггүй. 

	— Уг нь зөндөө шүү. 

	— Үгүй хэрэггүй. Тэгээд бас энд эмэгтэй хүн байна. 

	— Энэ зөндөө дуулсан юм аа. 

	— За тэгээд?

	— Эрээслэх гэж хэлдэг гэж Нюра бас хандив болно. 

	— Эрээслэх... за тийм. Тогтооход амаргүй хатуухан үг байх аа даа. 

	— Шалхийлгэх. Хэмх нүдэх. 

	— Энэ чинь харин... Үйл үг. Айхавтар үгс байна. 

	— Хамхчих. Чимэг зүүх. Гүвэх... Шал... үгүй энэ хамаагүй. Шаах, нялах гэж ярина. 

	— Мөн мөн... гэж профессор улам сэргэв. Нюра бас оролцож,

	— Хайрах гэж хэлдэг ёс бий гэв. 

	— Хайрах гэнэ ээ? Сайн байна. Энэ чинь өшиглөх үү?

	— Тийм дээ, тийрэх. Миний энд эхнэр хүүхнүүд л ярьдаг юм. 

	— Эмгэд хөгшдийн л үг гэж Иван их л ивээнгүй өгүүлж,

	— Бас Калгантах гэж бий гэв. 

	— Энэ юу гэсэн үг вэ?

	— Толгойгоороо нудрах гэсэн үг гэж Иван профессорын дал мөрнөөс огцом татан толгойгоороо мөргөхийг завдав. Гэвч мөргөсөнгүй, зүгээр зааж үзүүлэв.

	— Калган гэдэг чинь толгой гэсэн үг үү?

	— Толгой. 

	— Хаанахаар тэр вэ?

	— Оросоор. Манайд тосгоны зөвлөлийг ч тэгж хэлдэг ёс бий. 

	— За ондоо ямар үг байна?

	— Бөндгөр. 

	— Бүр байлаа. Профессор, ийм үгнүүд үнэндээ танд хэрэгтэй юм уу? гэж Нюра гайхан асуув. 

	— Хэрэгтэй, Нюра!

	Энэхэн үес гурван оюутан хүүхэн шуугилдсаар орж ирэв. Нэгийгээ тэнд оруулах гэжээ. 

	— Танай энд нэг сул суудал бий гэсэн... 

	— Яг үнээн! гэж профессор нэн эелдгээр өгүүлэн

	— Та нарын хэн нь орох юм. Байзнаарай, хамгийн хөөрхнийг бид өрөөндөө шилж авъя... гэв. 

	— Тийм үү? Тэгвэл шил л дээ!

	Тэд цөм нүцгэн шилбээ гялалзуулсан, сайхан чийрэг чанга бүсгүйчүүл ажээ. 

	Профессор нүдний шилэн дээгүүр тэднийг ажиглан... үнэн голоосоо санаа алдаж

	— Цөмөөрөө орохоос доо. Уг нь... авах хүн л шилдэг ёстой юм даа... За за, наргиж байна! гэв. 

	Хүүхнүүд инээлдэж,

	— Тэгээд хэнийг маань авах гэж байна? гэнэ. 

	— Алийг нь авах вэ, Иван?

	Иван сэмхэн инээж нүүрээ улайлгаад... Нюраг харав. 

	— За тэгвэл чи шилээдэх шив дээ, надад ялгаагүй. Би чинь өнгөрсөн хүн гэж профессор хэлэв. 

	Люба нэртэй, цэнхэр нүдтэй, том хөхтэй хүүхэн нь үлдэв. 

	— Хичээл тараад хөлгүй хөөрч яваа улс юм биз дээ гэж профессор атаархан өгүүлж, — Ямар дээд сургуульд сурдаг вэ? гэв. 

	— Ямар багшийн ангид

	— Тоо физик

	— Дандаа л тоо физик, тоо физик. Бүхнийг дийлдэг нь тоо физик юм биз! Тэр тоо физикээрээ та нар хаана хүрэх юм бэ? гэж профессор гунигтай өгүүлэхэд,

	— Танд тоо физик сайхан биш үү?

	— Та нарт ч сайхан биш, хонгор минь гэж профессор сайх тоо физикийн ангийн бүсгүйг зугаатай харна. Цаадах нь гайхаж,

	— Яагаад? гэв. 

	— Яагаад гэвэл та нарт Лермонтов, Есенин... сайхан санагддаг байх аа. 

	— Нэг нь нөгөөдөө садаа болох ёсгүй!

	— Уухай, хараач!

	— Багшийн дээд гэдэг чинь та нар багш болох уу? гэж Иван ярианд оролцов. 

	— Тийм ээ. 

	— Одоо та нар сургуульд сурч, баярлалдаж хөгжилдөж л байна. Ажилд гараад яадаг бол доо, би та нарыг хараад өрөвддөг юм... 

	— Иван! гэж эхнэр нь сануулав. 

	— Юу?

	— Юу бувтнаад байна? Өрөвдөнө гэнэ шүү. Чи юу болов?

	— Тэгээд юу гэж? Иван! Нюра яагаад чи хүний яриаг тасалж орхив гэж профессор ихэд сонирхож

	— Үгүй, би манай хөдөөгийн багш нарын тухай юм ярих гэсэн

	— Тэгээд?

	— За больё доо!

	— Больё гэсэн чинь юу гэсэн үг вэ? Яриач. 

	— Эдэнд зайлуул, их үүрэг оногдоно доо. Гэвч би юмыг үнэндээ арай дутуу ухаарч байж болох юм. Ярилцах ашигтай... гэвч больё доо. 

	— Багш нар үзтэл бие намхантай болсон гэж ярилцдаг. Энэ хүн лав үүнийг л хэлэх гээд байх шиг гэж Люба дуу гарав. 

	— Иван чи юу хэлэх гэсэн юм. Өндөр багш нар хотод суудаг гэж үү? хэмээн профессор асуув. 

	— Наадах чинь юу хэлэхийгээ өөрөө мэдэхгүй болчхож, — Арай илүү балгачихсан юм уу даа? Одоо унт, унт гэж Нюра ууртайхан хэлэхэд, Иван ярих үгээ сая бодож олсон боловч дуугарсангүй,

	Энэхэн үес хажуугийн өрөөнөөс мөнөөхөн оюутан хүүхнүүдийн төлөөлөгч ирж,

	— Сергей Федорович уучлаарай гэнэ. 

	— За юу болов гэж профессорыг асуухад,

	— Бид таныг танилаа. Та зурагт радиогоор үг хэлсэн... 

	— Ярьсан.. Нүгэл хийсэн дээ. 

	— Манай өрөөнд очиж юм ярьж өгөөч, — Бид таныг урьж байна. Энэ хажуугийн өрөө шүү дээ. 

	— Иван явъя, ямар хол биш... гэж профессор хэлээд бүсгүйчүүлээс лонхтой юмаа аваад орох уу? гэхэд цаадуул нь инээлдэж,

	— Аваад орогтун гэв. 

	— Иван чи үлдвэл дээр юм сан гэж Нюра дуугарав. Гэвч Иван тэр профессортой явах туйлын сонирхолтой байв. 

	— За чи! Юу болов? Энүүхэн хажуугийн өрөө юм чинь!

	— Үгүй зүгээр! Чи сүүлд нь вагонуудаар хэсээд явчихдаг шүү. 

	— Нюра, энэ маань вагонуудаар хэсэхгүй гэж профессор Иваныг авч явав. 

	Сайхан сартай шөнө!.. Газар дэлхий дээгүүр цагаан даавуу дэвссэн шиг цайрна. 

	Гүүрийн дээгүүр гарахад аймаар түчигнэх агаад галт тэрэг гүүрний төмөр сараалжин хашаанаас дүүлэн гарахдаа чөлөөнд гараад баярласан мэт чанга гууглана. Цагаахан иштэй хус модод галт тэрэгний өөдөөс жирэлзэх нь сарны туяанд онц, тод онц энхрий харагдана... Гэтэл бас галт тэрэгний араас гунигтайяа харсаар хоцорно. 

	 

	 

	Хажуугийн өрөөнд бэлэн үгтэй, лут биетэй Иван оюутнуудыг шуугиулна. Түүний ярих нь,

	— Та нар хөдөө гараад л үз. Тэгвэл миний юу гэж үздэгийг мэдэх болно гэнэ. 

	Оюутан бүсгүйчүүл хөгжилтэй, Иван ч хөгжилтэй байв. 

	Харин профессор маань Иваныг өрөвдсөн юм уу, Иваны төлөө баахан эвгүйрхсэн юм уу Иваныг бодлого тавин харж сууна. 

	— Биднээр өвс хадуулах уу?

	— Өвс хадаж яах юм? Манай тэнд одоо чинь өвсний машинаар хаддаг болсон шүү дээ... Аль эсгүүл та нар хадах дуртай байна уу? Тэгвэл болно оо, би хадуулаад өгнө. Гэвч энэ бол хүүхэд минь, тун хүнд ажил шүү дээ. Тэрэнд орох нь ээ бидэнтэй завинд суугаад

	 

	Эгчтэйгээ бид завинд суулаа

	Эржгэр долгионоор намуухан хөвлөө... 

	 

	гэж дуунд гардаг шиг явбал дээр байх аа гэхэд оюутнууд инээлдэнэ. 

	— Та «Волга» машинтай юу?

	— Машинаар яах юм? Би тэр «Волга» машингүйгээр чинь сайхан суудаг хүн. Хүүхэд минь би нэлээн хөлтэй амьдардаг хүн шүү. Надад байхгүй юм үгүй. Манайд орж үзвэл таван хивс өлгөөтэй байгаа. Дандаа перс хивс!

	— Баавгайн арьс бий юу?

	— Гурав бий. Нэгийг үүдний өрөөнд дэвсэж гутлаа арчдаг юм. Нэгийг хүүхдүүдийн өрөөнд дэвсэж хүүхэд дээр нь тоглож, үснээс нь зулгааж суудаг юм... За тэгээд баруун тийш эргэж харвал барометр өлгөөтэй байгаа... 

	— Аянгын хориг бий юу?

	— Аянгын хориг байшингийн дээвэр дээр бий. Би урьдаар гэр доторхоо ярья л даа. Үүдний зүүхэнтэй нэг чүүчгэр хөлтэй иж бүрэн аяга тавгийн шүүгээ байдаг юм. Би нэг удаа цалин буусан өдөр санамсаргүй дайрчхаад дөчин найман рублийн аяга таваг хагалж орхисон шүү. 

	— Эхнэр чинь уурлаж загнасан уу?

	— Үгүй, манай эхнэр тэгдэггүй юм. Тэрнээс зарим нэг нь ч айхтар даа... Та нар минь битгий тийм болоорой, энэ хорвоод түүнээс адгийн юм байхгүй шүү. Тэгж суувал ч жаргал биш дээ, бүр гэртээ байвал яана! Харин ажилтай бол ч яах вэ морь нохой шиг ядраад унтаж амраад дахин ажилдаа яваад өгнө. Хэрэв гэртээ байвал... за даа тусгүй дээ, — Түүнээс адгийн юм байхгүй... 

	— Та чинь сайхан суудаг гэж ярьсан шүү дээ. 

	— Би сайхан суудаг аа! Ондоо улсыг ярьж байна. Хүн болгон тэнгэрийн ивээлээр над шиг суудаг бол ч сайхан л даа! Жишээ нь би ажлаас тарж ирээд л «Нюся хонгор минь, хоол аваад ирж гэнэ. Манай эхнэр ч чанасан мах төмс тавиад л өгнө дөө. Манайх жилийн дөрвөн улиралд махаар тасардаггүй айл. Манай гахайнууд бараг миний энэ дээр суудаг юм даа гэж шилэн хүзүүгээ алгадаж, — Мөн ч идэмхий дээ!... Заримдаа буу барьж гараад цөмийг нь цааш нь харуулчихмаар санагддаг юм. Хэрэв би цоо эрүүл бол ажилд явж ядраад босго алхмагц «Хүүе Нюся...» гээд дуудна даа. 

	Энэхэн үес Нюра харанхуй цонхны хажууд суугаад радиогоор дуу дуулахыг чагнаж байтал профессор орж ирээд,

	— За Нюся уйдаж байна уу? гэв. 

	— Манай нөгөөх тэнд юу хийж байна? гэж Нюра санаа зовонгуй асуухад профессор,

	— Иван уу?.. « Онцын юм болоогүй, санаа бүү зов. Хэрхэн баян тарган суудгаа оюутнуудад ярьж байна гэв.»

	— Түй новш чамайг! Ёстой новш шүү! Хоёрхон хос өмд хэдэн угаасан цамцтай байж... баян гэнэ ээ! Ер эр нь зүгээр, хүүхдэдээ хайртай, намайг их өрөвдөнө. Түүнийг муу гэвэл нүгэл болно. Харин ганцхан, юм балгахаараа л нэг бол баян цатгалангаа гайхуулж нэг бол хэрүүл зодоон хийж явдаг юм. Тэнэг золигийг хэчнээн сургаж хэлэв дээ. Нэг удаа сургаагаар толгойгоо хага цохиулчихсан юм. Ер тус байхгүй. Нүдээ тэс цохиулсан ч тоохгүй таван хүнтэй ч хамаагүй нүдэлдэж л байна.

	— Дандаа балгадаг юм уу?

	— Үгүй тэгж хэлбэл бас нүгэл болно. Ажил ч ихтэй юм даа. Эднийхэн ер удмаараа ажилч улс. Энийг улсууд ч их хүндэлдэг юм. Гэтэл тийм л нэг муухай зантай юм... Баяр маяр дөхөөд ирэхээр л миний сэтгэл өвдөөд явчихдаг юм. Улсууд наргиж байхад би гэртээ ганцаар суугаад «Нөгөө Иван чинь зодоон нүдээн хийж» байна гэж хэн, хэдийд гуйж ирдэг бол гэж бодож суудаг... 

	Профессор санаа алдав. 

	— Манай түүнийг шоолж инээлдэж байна уу?

	— Үгүй, үгүй... Ер залуу улс хуруу годгонуулахын төдий инээлддэг улс даа. Гэхдээ хоргүй л дээ... Харин гэж профессор нэг юм хэлэх гэснээ больж, — Зүгээр санаа зоволтгүй гэв. 

	— Яаж санаа зовохгүй байх юм бэ! Сэтгэл өвдөөд байх юм. 

	Оюутны өрөөнд гитар хөгжим хангинаж,

	 

	Дээвэр дор шүр сувд 

	Дээрэмчдийн онгоц зугаатай. 

	Ахмад өөрөө шал согтуу 

	Аяныхаа хөлгийг жолоодно 

	 

	гэж ямар нэг орилоо, утгагүй дуу дуулцгаана. 

	— Дээрэмчид... малчид... Догшин ургамал... Аргаа барсан амьтад! гэж профессор бодлого тавин амандаа үглэнэ. 

	Нэг шантгар залуу шагайж,

	— Энэ танай өрөөнд үү? гэв. 

	— Юу?

	— Улс дуулаад байсан

	— Үгүй энэ хажуугийн өрөөнд дуулсан. Одоо больчих шив. Үгийг нь бичиж авах нь уу?

	— Тогтоож авмаар сайхан дуу байна. 

	— Та хаана хүрч явна? гэж профессор асуув. 

	— Крым гэж шантгар хүн диваны өнцөг сандайлан

	— Хоёр дахиа явж байна. Зоогоор хатгуулаад.., их зовлоо гэв. 

	— Өвдөж байна уу?

	— Өвдөж байна гэж тэр тоохгүй өгүүлэн ондоо юм ярьж, — Хүн ч маш их дээ! Далайн хөвөөгөөр явахад энд ч шалдан хүүхэн, тэнд ч шалдан хүүхэн хэвтэж байдаг. Түүгээр явахад дээгүүр нь алхаад гарахаас ондоо... 

	— Чармаа шалдан юм уу? гэж Нюра гайхаж асуув. 

	— Яалаа гэж? Усанд ордог хувцастай л даа. Гэхдээ л хуурамч эд дээ. Би эхлээд шуудагтайгаа явдаг байлаа. Гэтэл нэг нөхөр «усны хувцас» ав гэж зөвлөсөн юм. Тэд чинь гадаа гудамжаар явсан ч нөгөө аадайсан богино өмдтэйгөө явна. Тэгээд явж байхад, тэднийг харж байхад нэг л эвгүй дээ. 

	— Тэгэлгүй дээ. Ондоо хүнийг намалдаглах байлгүй. 

	— Хаанаас даа, тэр тэгэхгүй. Гэвч эвгүй дээ. Бас нэг нөхөр надад, «чи хар шил аваад зүүж орхи. Хар шилтэй бол юу ч болж байсан үзэхгүй, амар гэсэн шүү»

	— Мөн дөө!

	— Үдэш орой ресторанд ороод шорлог захиад сууж байхад энд тэндгүй хөгжим гэдэг нажигнаж гарна. Нэг хүн дуулж тэнд бүжиглэнэ. Бүжиглэх гэж яана, пээ! Гайхлууд! Зүрх халтирмаар шүү. Эхлээд харахад ичгэвтэр юм шиг санагдавч дараа нь бодоод үзэхэд, үгүй сайхан юм! Тэд өөрснөө ичихгүй байхад би ичдэг нь юу билээ дээ! Ер хаана л бол жигд айзамтай. Бас нэг хүн тэдний бүжихийг харж байгаад энэ ичгүүргүй амьтад юу болж байгаа нь энэ вэ гэсэн чинь түүнийг дор нь хусаж, чиний санаанд таарахгүй байгаа бол бүү хар. Явж унт! гэсэн шүү. Нэг удаа «Хар нүдэн» гэдэг дуу дуулж, миний нүдний нулимс өөрийн эрхгүй мэлмэрсэн дээ. Арван хүн халдаад ирсэн ч аймшиггүй юм шиг дотор бодогдож билээ. Би арай ч уйлаагүй. Харин бид нэг удаа ууланд гарсан... Би ч бараг дөрвөн хөллөж оройд нь гарч үзвэл, пээ сайхан гэдэг нь! Далайн онгоц болгон дээр хөгжим хангинаад тэр хөгжмийн эгшиг усан дороос ундраад байсан шиг санагдсан шүү. Тэндээс буугаад л дахиад л ресторанд орлоо доо... 

	— Энд тэндгүй ресторан байхад ер хэчнээн их мөнгө ордог бол? гэж Нюра дуугарав. 

	— Тэр ч алхам бүрд л дээ! Амралтад ганцхан удаа явж үзлээ. Тэндээ нэг бүтэн үхрийн үнэтэй тэнцэх мөнгө үрсэн дээ гэж бас нэг нөхөр ярив. Үгүй, тэнд чинь ер нь баншны гуанз бий. Гурван таваг банш идэхэд л болох нь тэр... 

	Иваны сууж байсан өрөөнд нэг онц сайхан хоолойтой залуу гитар хөгжмийн эгшигт «Эх болсон Орос орны» тухай дуу туйлын сайхан дуулав. 

	 

	«Эх болсон орос орны төлөө ухаантан бүгд...» 

	Эх болсон орос орны төлөө зоригтон бүгд 

	 

	гэж дуулахад Иван шүдээ зуугаад чагнана. Тэр дуу онц сайхан санагджээ. Мөнөөхөн шантгар (амрагч) орж ирээд мөн шүдээ зуугаад сууна. Тэр дуу түүнд мөн онц сайхан санагджээ. 

	Сайх залууг дуулж дуусахад цөм таг дуугай сууцгаав. Мөнөөхөн шантгар залуу,

	— «Мэлмий» гэдэг дуу дуулдаг уу? Дуулж өгөөч гэж хөгжимчнөөс гуйв. 

	Иван нударгаар өвдгөө дэлдээд босож вагоны гудамд гараад,

	 

	Эгчтэйгээ бид завинд суулаа

	Эржгэр долгионоор намуухан хөвлөө. 

	 

	гэж дуулаад өрөөндөө орж,

	— Миний эрхэм сайн... гэж хэлэх гэтэл профессор Нюра хоёр шивэр авир ярьж байхад Иван дуу эс гарав. 

	Профессор, Нюра хоёрын аль аль нь Иваныг огтхон ч анзаарахгүй, нэн ч хачин юм ярьж байв. 

	— Танд юу гэж хэлэхийгээ би үнэндээ мэдэхгүй байна. Би хоёр хүүхэдтэй... тэд маань даанч нялх юм гэж Нюра их л бодлогошронгуй өгүүлэхэд профессор,

	— Ээ зайлуул! гэж сэмхэн дуу алдан, — Тэгээд юу гэж? Сайхан хэрэг. Тэр хүн бол хүүхдэд их хайртай... гэр нь Москвагийн дэргэд юм. Тэднийд суувал сайхан амьдарч болно. Тэр хүн архи дарс уудаггүй, хэрүүл шуугиан гаргадаггүй, ер насаараа хүний өөдөөс муу үг хэлж үзээгүй хүн. Христос тэнгэрийн өвөрт орсон шиг л суух болно. Шийд дээ гэнэ.

	— Ёстой мэдэхгүй юм. Шударгаар хэлэхэд би энэ амьдралдаа залхаж байна. Улс баяр цэнгэл болж байхад би ганцаар сэтгэл өвдөн суудаг. Нэг тийш юманд явсан ч бас л ямар явдал тарьдаг бол гэж зовох юм. Тэр хүн чинь хэдий хэрийн насны хүн бэ? гэж Нюра бас л гунигтай өгүүлэв. 

	— Тэр хүн үү? Далтай юм. Гэхдээ цэмцгэр хүн... Буурал толгойтой, үргэлж алс дээгүүр харж явдаг, сайхан эр ээ! Насаараа дуурь бүжгийн газар бүжиглэсээр байгаад биеэ сайхан авч явж сурсан хүн... 

	— Ер нь л их настай хүн юм... 

	— Гэхдээ ямар ч залууг урдаа оруулахгүй хүн гэж би хэлж байна шүү дээ. Боловсон гэж яана! Нэг үг хэлээд л «мерси!» «пардон!» «данке шөн», гээд л нахилзаад байх нь тэр. 

	— Тэгж байдаг бол ч би дуртай л байна... 

	Иван үзтэл эрүүл юм шиг болж,

	— Уучлаарай, та нар хэнийг яриад байна аа? гэсэн боловч Нюра Иваныг үзсэн ч үгүй, түүний үгийг дуулсан ч үгүй. 

	— Би өөрөө сайхан амьдрах нь ч яах вэ, хүүхдээ сайн хүний үлгэрээр хүмүүжүүлэх гэсэн юм. Одоо манай хүүхдүүд ямар ч үлгэр дуурайлгүй хүмүүжиж байна даа! гэхэд профессор,

	— Би харин тэр талаар яриад байна шүү дээ. Сайхан үлгэр дуурайл болно гэв. 

	— Би бодъё. 

	— Бод бод

	— Далан настай нь ямар хамаа байх вэ, би түүнийг сайхан асарч.. 

	— Асрах юм юу байх вэ. Өглөө хөтөлж гаргаад бяцхан цэцэрлэг дотор зөөлөн сандал дээр суулгаж орхивол цаадах чинь нөгөө «мерси» гэдгээ хэлээд л сууж байна. Юм идэж юу базаах вэ. Будаа мудаахан агшаагаад өгчихвөл болох нь тэр. Үдэш орой бол...

	Иван нүдээ дугариг болгоод,

	— Та минь сонсооч! Би уучлаарай гээд байна шүү дээ. Би энд байна! Юу болоод байгаа юм бэ? гэв. 

	— Чи энд байгаа юм уу? Би дуулсангүй, Сергей Федорович бид хоёр юм ярьж байна. Чи хэдийн ирэв үү? гэж Нюра гэнэт санаанд орсон шиг хэлэв.

	— Та яасан сэмхэн орж ирэв ээ! гэж профессор ч гайхан асуув. 

	— Юу болоод байгаа юм бэ? гэж Иван дахин асууна. 

	— Юу ч болсонгүй. 

	— Хэн далтай гэж?

	— Би... гэж профессорын дуугарахад Иван

	— Худлаа би сая сонссон шүү гэв. 

	— Ваня минь хэвтэж унт. Энэ дээд давхарт гараад унт. Улсад долоон булчирхайгаа тоочиж яваад ирэв үү? Яаж суудгаа яриад... ондоо юу ярив? Одоо нормоо биелүүлсэн бол хажуулдаж үз. Ванюшенька энэ дээд тагтан дээр гарч хэвт, хонгор минь, алив хэвтээрэй гэж Нюра их л найрамдалтай хэлэхэд Иван,

	— Би юу ч ойлгосонгүй гэв. 

	— Маргааш ойлгоорой. Чи маргааш цөмийг дуулаарай.

	Иван дээд давхарт гарч таг чиг болов. 

	Люба ч орж ирээд харанхуйгаар шар шур чимээ гарган хувцсаа тайлаад дээд давхарт хөнгөхөн үсрэн гарч мөн чимээгүй болов. 

	Профессор, Нюра хоёр цонхны дэргэд суусаар хоцров. 

	— Улсын амралтад тийм байдаг гэж саяын залуу ярьсан үнэн үү? гэж Нюраг асуухад профессор,

	— Тийм ч үгүй дээ... Гэхдээ үнэний талтай юм ч байсан шүү. 

	— Бүхэл бүтэн үхрийн үнээр явдаг гэсэн. Тэгж болдог юм уу?

	— Үнээ ямар үнэтэй вэ дээ?

	— Дөрвөн зуу, дөрвөн зуун тавь... Тугалтай бол бүр ч үнэтэй. 

	— Болно оо, тугалтай үнээний хэрийн зардал гаргаж болно. 

	Хөврөлдсөн урт вагонуудад хүн бүхэн таг унтсан бололтой.

	Гагцхүү галт тэрэгний толгойд хүн сэрүүн явна. Нэлээн ахимаг насны машинч урд замаа харж явснаа гэнэт

	— Колька, боловсон хүчний хэлтэст нягтлан бодогчийг яаж явсныг чи мэдэх үү? гэж туслах хөвгүүнээс асууна. 

	— Мэднэ ээ. «Танд хэд хэрэгтэй юм бэ?» Чи долоо дахиж ярилаа гэж гурав дахь хүн хэлэв гэж үү. 

	Хөгшин машинч инээж,

	— Хөгийн юм бодож олох юм гэв. 

	— Хошин яриа гэдэг чинь тийм хөгийн байлгүй яах вэ. 

	— Гэсэн ч инээдтэй юм. Тийм юм хэн зохиодог вэ?

	Залуу хөвгүүн дал мөрөө хавчиж,

	— Хүмүүс гэв. 

	— Би нэг юм зохиох гээд ердөө болж өгөхгүй юм. 

	Нюра унтаж байна... Гэвч түүний амгалан царайд ямар нэг сэтгэл түгшсэн байдал илэрнэ. 

	Нюра зүүд зүүдлэв. 

	... Баахан ороонго өвс, удамбар хэмээх янагийн цэцэг унжуулсан рестораны саруул танхим цэлийтэл нээгдэв. Их танхим тэр чигээрээ дэнслэн донсолно. Бараг нүцгэн эмс, үс ноос болсон идэр залуус «Хар нүдэн» гэдэг бүжгээ жүжиглэж байна. 

	Мөнөөхөн «айзамт амьдрал» гэдэг нь нижигнэж улс татганаж гарав. Орчлонгийн цэнгэл гэдэг болж байгаа ч юм шиг, маргааш хорвоо ертөнц төгсгөл болох гэж байгаа ч юм шиг. Хамба лам Гаврийл хангинуур бүрээгээ татаж байх ч юм шиг, сайх дур булаам эмс, боловсон харчуулын дунд мөнөөхөн цацаг унжлага болсон, дэнжгэр гуталтай улс байргүй ч юм шиг... 

	Тэрхүү нижигнэж урхирагч адтай танхимд Нюра арайхийн орж Иваны найрлан буй ширээнээ очвол, Иван ёстой бахдалтай найрлан сууна. Хоёр талаар нь бараг шалдан хүүхнүүд суугаад инээлдэн шампан дарс ууцгаана. 

	— Иван гэртээ харъя гэж Нюра хэлсэнд цаадах нь толгой сэгсэрч мушилзан инээнэ. 

	Гэнэт хөгжим аягүй чанга нижигнэж, хүмүүс ой гутам муухай татвалзаад л... 

	Нюра үүдэн тийш явахад нөгөө хүүхнүүд инээлдэн, өмнүүр нь хөвөх мэт бүжиглэн мөр далаараа шүргэнэ... 

	Нюра гэнэт зогстол хөгжим ч таг болж, юм бүхэн чив чимээгүй боллоо. Нюра бас ширээ тийш явав. Түүнийг ширээ тийш буцаад алхтал мөнөөхөн «Арлын цаанаас усны гүнд» гэдэг хөгжим намуухан эхэлснээ улам сүртэй чангарав. 

	Иван ширээнээ Степан Разины дүрийг олоод сууж байв. Нюраг аймшигтай муухай харна. Нюра түүнийг ширээнээс угз татан босгож бөгс рүү нь өшиглөн хөөж хойноос нь дагаж явснаа үүдний босго дээр очоод эргэж харж хорсон,

	— Уухай, та нар инээлдэж байна уу? Хэнийг шоолж инээлдэнэ? Харин та нар, инээдэмтэй байна. Та нар биш, би та нарыг шоолж инээмээр байна! Та нар юу хийж байгаа нь энэ вэ? Яасан ичдэггүй улс вэ? Хүүхнүүдээ та нар юунд ингэж нүцгэлнэ вэ? Эрчүүлийн дурыг татах гэж үү? Хэрэв та нар тийм сайхан биетэй, тийм сайхан сэтгэлтэй юм бол эрчүүл тэртэй тэргүй та нарыг олж харна. Та нарыг харахаас нүд хорсож байна. Түй!... Ийм насандаа ажил хийж, үр хүүхэд төрүүлж байхын оронд ингэж галзуурч байх гэж!

	Нюрагийн араас тэтгэврийн насны өвгөд гарч ирээд мөн зэмлэнгүй харцгаах боловч үг эс дуугарна. 

	— Та нарт хэлэхэд, энэ явдлаа татаж, нийгмийн тустай хөдөлмөр хийцгээ!

	Тэрхүү сайн явдалд өвгөд алга ташив. 

	— Ийм явдал дахин бүү үзэгд!

	Өвгөд бас алга ташив... 

	Нюра нойрноос сэрж, жаахан хэвтэж байснаа,

	— Вань гэж сэмхэн дуудав. 

	Цаадах нь бөх унтжээ. Нюра босож Иваныг татсан боловч дахин орондоо орж нүдээ анив. 

	Өглөө Иван сэрээд өчигдрийнхөө явдлаас ичиж зовоод эргэж харсан ч үгүй чимээгүй хэвтээд байв. 

	Профессор харин Нюра, Люба хоёрт бага залуугийнхаа явдлаас ярина. 

	— Би ч бас их бардам дээгүүр явсан хүн. «Энэ гэрт төрсөн бол миний дурын хэрэг биш, харин одоо эндээс бүрмөсөн явах бол миний дурын хэрэг» гэж би тун цэцэн гоёор хэлдэг байжээ. Би ингэдэг л байсан хүн дээ. Их маадгар байжээ. Ер хорин насандаа хүн болгон тийм маадгар байдаг. 

	— Яагаад хүн болгон гэж? хэмээн Люба эргэлзэн асуухад профессор,

	— Хүн болгон тийм байдаг гэж нутлан өгүүлнэ. 

	— Тэгээд яав? гэж Нюра сонирхон асууна. 

	— Тэгээд яах вэ, гэр орноосоо яваад өгсөн. 

	— Нөгөө хүүхэн яасан бэ?

	— Тэр үлдсэн. 

	— Та чинь түүнд хайртай байсан биш үү?

	— Тийм ээ. Гэхдээ би өөртөө бас хайртай байлаа. Би өөртөө илүү хайртай байсан. Тэгээд Вологда хот тэр хошууны хөдөө тосгонд очиж багш болсон юм сан. Мөн ч сайхан цаг байсан шүү! Намар болж, улиас модны түрүүчийн навч унаж байхад ойн дээгүүр хөх тэнгэр нов ногоон... 

	— Тэгээд яасан бэ? гэж Нюра явдлыг мэдэх гэж улам яарна. 

	— Тэгээд. Тэнд Машатай, одоогийнхоо Маръя Ивановнатай учирсан юм. Ийм л байна. 

	— Катя яасан бэ?

	— Катя бас... ямар нэг Василий Иванович гэдэг хүнтэй учирч, тэгээд л дүндээ дүн!

	— Хэн нь түрүүлж учирсан хэрэг вэ? Катя юу, та юу? гэж Люба сонирхов. Профессор инээж,

	— За би ч ийм л романч даа! Нэг бүлгийг хаяж орхиж!... Катя түрүүлсэн юм. Тэгэхэд би их хол... хөдөө тосгонд жуулчдын хамт байлаа. Тэнд дуулаад тосгон руугаа явсан юм сан. Энэ удаа улаан явган... Зуун хорин мод газар алхсан юм даа. 

	— Замын улс таныг дайгаад явж болоогүй юм уу?

	— Үгүй, би өөрөө хүсээгүй юм. Би уйтгар гашууныг үүрч, их ч тарчилсан даа! Морин тэргэнд суусан суугаагүй шанална шүү дээ. Зуун хорин мод газар явган туулсан минь зөв болсон юм. Юм тийм хурдан нэг шөнийн дотор хувьсдагт би итгэдэггүй. Харин Вологдагийн зам зуун хорин мод газар гэдэгт итгэнэ. Би элдвийн юм их бодож... их ч юм ойлгож явсан юм даа. 

	— Тэнгэр минь, энэ ч номд гардаг шиг явдал юм аа гэж сайхан хүүхэн Нюра хэлэв. 

	— Тэгэхлээр миний тэр бүх шаналал бол ердөө амрагийн явдал, тэрнээс амьдрал биш гэдгийг гол нь тэгэхэд би ойлгож авсан юм. Амьдрал бол хожим эхэлсэн л дээ. 

	— Эцэгтээ эргэж очоогүй юу?

	— Үгүй, очоогүй. Ер нь миний цаашдын явдал... шал ондоо болсон л доо. Амрагийн явдал биш. Гэвч миний тэр амрагийн явдал бол сонин явдал шүү... Тийм үү?

	— Тун сонин юм! гэж Нюра, Люба хоёр нэгэн зэрэг дуу алдав. 

	— Тун сонин!

	Үйлчлэгч шагайж,

	— Цай авах уу? гэв. 

	— Авна, авна. Олныг, арван аяга гэж профессор хэлээд

	— Энд сонин оруулж өгдөг үү? гэв. 

	— Үгүй сонин өртөөн дээр худалддаг юм. 

	Вагоны үйлчлэгч орж ирснийг далимдуулан Иван хөнжил дотроо түргэн гэгч өмдөө татаж үсрэн буугаад,

	— Сайн нойрсов уу? гэж бүдэгхэн дуугараад гар нүүрийн алчуур шүүрэн годхийн гарахад, Нюра,

	— Ичгэвтэр байгаа даа гэв. Профессор учрыг олсонгүй. 

	— Юу? гэхэд. 

	— Өчигдөр хэтрүүлж орхиод өнөө болоход ичиж байхгүй юу. Өнөө өдөржин дуугарахгүй дээ.

	— За яалаа гэж? Тэгвэл уйдна шүү дээ хөөрхий. 

	— Уйдаж л байг. Энэлж байг цаашаа. 

	— Дандаа ингэдэг үү?

	— Дандаа зодоон нүдээн хийвэл тэр шөнөдөө гэртээ харих ч үгүй, засварын газар манаачийн хажууд хонодог юм. Тэндээс хоёр хоног гарахгүй. Ичгэвтэр байдаг биз. 

	Галт тэрэг өртөөн дээр ирж зогсов. 

	Иван гар нүүрийн алчуур барьсан хэвээр вагоноос үсрэн бууж сонины мухлаг тийш гүйв. Сонины дугаар болгоноос нэгийг авч буцаад гүйлээ. Энэ зуур бусад нь өглөөнийхөө цайг уухыг завдана. Иван сонин барьсаар орж ирээд ширээнээ тавьж шал хуурмаг тоомсоргүй дуу гарган,

	— Цугаар сонин хардаг юм уу даа... гэв. 

	— Сонин гэнэ ээ? Иван чи хаанаас авав?

	— Тэндээс... гэж өртөөний байшин руу толгой дохив. 

	— За ямар байна? гэж Нюраг дуугарахад Иван цочиж өндөсхийснээ уруу харж,

	— Юу юу? гэж мөн яаран хэлэв. 

	— Зүгээр байх шив!

	— Юу зүгээр! Юу гэж?

	— Сэтгэл чинь зовохгүй, зүгээр тайван байна уу?

	— Тэгээд юу гэж? Иван мятархай дуугаравч хүний урамд өндийж харсангүй. 

	— Ичиж зовдоггүй бөх амьтан даа чи ч! гэж Нюра алчуур авч гар нүүрээ угаахаар гарав. Люба ч гарч одов. 

	Хоёулхнаа үлдээд профессор,

	— Бангадуулчхав уу? гэхэд,

	— Тий... гэж Иван уруу харсан хэвээр нүүрээ муухай үрчийлгэв. Тэр авчирсан сониноо өвдөг дээрээ дэлгээд уншиж байв. 

	— Толгой чинь өвдөж байна уу?

	— Үгүй... гэж их л сэргэлэн яаран өгүүлэвч бас л өөдөө, харсангүй. 

	— Надад бас нэг лонх дарс бий. Балгана уу?

	Иван үүд рүү харав.

	— Цаадах чинь мөд ирэхгүй, оочир их байна билээ. Нэг балгачих, бие чинь тавигдана. 

	— Та өөрөө?

	— Би уухгүй, миний толгой зүгээр. 

	Профессор чемоданаас өндөр шилтэй архи гаргаж мөн үүд рүү харснаа шилэн аяга дүүрэн аягалав. Түүнийг нь Иван нэг амиар дугтарч,

	— Хуч! гэж дуугарав. 

	— Дахиад хийх үү?

	— Үгүй баярлалаа. 

	— Архи уусны маргааш хэцүү байдаг уу?

	— Хүнд ч юу байх вэ, дотор аягүй байдаг юм. 

	— Чи онцын санаа зовох явдалгүй, өчигдөр муу юм ердөө болоогүй. 

	Иван их л шаналгаатай ярвайж,

	— Би их шалчигнасан биз? Миний хэл хортой болоод заавал шалчигнасан байх ёстой. Бүр өөртөө зэвүү хүрээд байдаг юм. Нэг удаа би манайхаас тавин километр хол ондоо тосгонд байдаг гурилын тээрэм орлоо. Тэнд жаал зугаа будаа цайруулаад, тосгоны харчуултай архидсан байхгүй юу. Гэтэл миний толгойд юу орсон юм, өөрийгөө социалист хөдөлмөрийн баатар гэж туусан байгаа юм... 

	— Мөөн!

	— Тэгээд тэд намайг шоолохоор нь... зодоон хийв ээ... Золтой л амьд гарсан даа. Тэд чинь долоо наймуулаа байсан байхгүй юу. 

	— Чи өчигдөр яагаад тийм амархан согтов?

	— Урьд нь тэр муу хулгайчтай нэг лонх шарз уусан байсан юм. Жимсний архи холиод л согтчихож. Би тийм ч муудаагүй... Гэхдээ тэнд юу ярьсан бэ?

	— Хаана? Оюутнуудад уу? Сайн сайхан амьдардгаа л ярьсан. 

	— Пээ, муу ухна!

	— Тэгээд дэмий шалчигнахгүй юм гэхэд ер нь амьдрал хэр вэ дээ?

	— Зүгээр, хэвийн л нэг дээ. Би баяжих гэж хөөцөлддөггүй хүн. Хүүхдүүдээ л юм сургавал надад ондоо юу ч хэрэггүй. Ер нь яах вэ, юм бүхэн бий дээ. Зурагт радио бий, үнээ бий, гахай үзэж чаддаггүй мөртөө хэдэн гахай тэжээдэг, золигууд муухай идэмхий шүү. Юм бүхэн бий, болж л байна. 

	— Иван чи нэг багшийн тухай ярих гээд байсан... Яриач?

	Иван бас л үүд рүү харав... 

	— За яах вэ, сүүлд болъё.

	 

	 

	Эх болсон орос орон юутай агуу уудам бэ!

	Наран мандаж байхад ч, наран жаргаж байхад ч, гэгээн цагаан өдөр, харанхуй шөнө галт тэрэг явж л байна. Хүмүүс хаашаа эс явнам! Хүмүүс явж л байна. 

	Эхийнхээ өврөөс гараагүй шахам залуухан цэргийн дарга өөрийнхөө ялдам хөөрхөн бүсгүйд ярих нь,

	— Энэ бүхэн сайхан гэхдээ энэ чинь тэр аяараа эмзэг юм. Бид чинь шал ондоо улс... гэнэ. 

	— Гэвч тэр тун ч сайхан юм аа гэж хонгор бүсгүй итгэмжгүй хэлээд,

	 

	Ялдамхан хаврын намуухан өглөө 

	Ягаавтар морьтой давхиж яваа юм шиг 

	 

	гэж шүлэг уншихад эрсхэн зантай дэслэгч,

	— Наадах чинь эрчүүлийн шүлэг биш. Ягаан морь.. Хорьдугаар зууны үеийн шүлэг биш, зөвшөөрнө биз дээ гэлээ. 

	Үүнийг зөвшөөрөхөөс ондоо арга мөр байхгүй! Хонгорхон бүсгүй дал мөрөө хавчсан нь «тийм дээ» гэсэн үг мэт.

	Хоёр авгай сайхан зантай хүн болох гэж үнэн голоосоо булаацалдана. 

	— Байзнаарай, би дээд давхарт нь гаръя.

	— Үгүй!, яалаа гэж? Би ядах юмгүй гарч явчихна. 

	— Надад ч ялгаагүй тийм их түвэг орохгүй!

	— Би бас өчүүхэн ч төвөгшөөхгүй!

	— Надад ч гэсэн түвэг болох юм өчүүхэн ч алга!

	— Та энэ доод суудалд сууж үзээч, гуйя. Үнэндээ дээр надад өчүүхэн ч түвэг удахгүй дээ... 

	— Үгүй, үгүй! Та энэ дор ор!

	Доод талын суудалд нэг лужир хархүү хажуул дан, «Цог» сэтгүүл уншиж байснаа орхиж, хоёр авгайг сонирхон чагнана. 

	Бас нэг чемодан, шуудайтай юм барьсан өвгөн нийтийн вагон дундуур тааралдсан бүхнийг шууд дайрч явахад хүмүүс,

	— Хүүе өвгөн чи зуушны газар орох гэсэн шиг яагаад зүтгээд байгаа юм бэ? гэж бархиралдана. 

	— Би тэгээд хаана суух юм?

	— Хүүе!... Жаахан болгоомжтой явж болно уу?! 

	Өвгөн бусдын үгийг өчүүхэн ч эс тооно. Хамгийн гол нь суудал олж авах хэрэгтэй гэдгийг тэр оросын зорчигчдын бэрх туршлагаас мэднэ. Хэзээ нэгэн цагт вагон бүхэн өрөө тасалгаатай болно нийтийн вагон байлаа гэхэд сул чөлөөтэй болно гэж бодож болох юм. Гэвч юу болдог юм бол? Бухимдмаар юм!

	Галт тэрэг явж л байна, явж л байна

	Хүмүүс зарим нь унтаж байна... 

	Ном уншиж л байна... 

	Хөзөр тоглож л байна

	Даалуу тавьж л байна... 

	Амьдралынхаа элдвийн сонин явдлаас бие биедээ ярьж байна. Юм идэж л явна.

	Идэж л явна... 

	Идэж л явна... 

	 

	Иван замаасаа гэртээ захидал бичив. Түүний бичсэн нь:

	 

	«Акулина Ивановна эгч, Ефим Кузмыч ах, Маня эгч, Вера, өвгөн аав, миний хоёр хүү Валя, Нина та нар цөм сайн уу?

	 

	Юуны түрүүнд бид сайн явж байна. Та нар сайн сууж байгаарай. Бидний аян зам дуусах болоогүй учраас замаасаа захиа бичив. Бид хоёр сайн явж байна, харин би дэмий л тасалгаатай вагоны билет авчээ. Гэвч гуних юм алга. Манай орны цаглашгүй уудам нутгийг бид цонхоор хараад л явна. Тэнгэр сайхан цельсийн хорин таван градус дулаахан байна. Вагоны ресторанд нэг удаа орж, нэгдүгээр хоол ногоотой шөл, хоёрдугаарт нь махан хуурга авч идлээ. Бидэнтэй нэг өвгөн профессор яваа, тэр тун сайн хүн юм. Элдвийн хөгийн юм ч тохиолдож л явна, харьж байгаад ярья. Бид Москва хотыг дайрч явна аа. Москва ороод манайд бууж хэд хоноод яв гэж нөгөө өвгөн профессор урьж байна. Тэднийх таван өрөөтэй юм гэнэ. Тэр саналыг Нюра дэмжиж байгаа, учир нь Москвагийн улсын их дэлгүүрт орж үзэх гээд байгаа юм. Би ч гэсэн жишээ нь амьтны хүрээлэн мэтийн ганц нэг газраар орж үзнэ гэж бодоод л явна. Болбол хүний шарил хийдэг газраар орж үзэх санаатай. Бидний хойноос санаа зовох хэрэггүй, хүүхэд сайн харж байгаарай. 

	 

	Иван гэжээ. 

	 

	Ингээд Москва ороод ирлээ. 

	Зорчигч иргэд ээ! Галт тэрэг манай орны нийслэл баатар хот Москвад ирж байна гэж радиогоор сүртэй зарлав. 

	Иван, Нюра хоёр үзтэл сэтгэл хөөрчээ. Профессор тэр хоёрыг ихэд сонирхон ажиглана.

	— Вань!... Пээ, энэ байшин барилгыг хараач! гэж Нюра дуу алдан алдан өгүүлнэ. Иван мөн үнэн голоос хачирхавч биеэ барьж Нюрад,

	— Чи юу гэж орилоод байгаа юм бэ? Том байшин л байна, гэхдээ профессорыг урьхан харах нь түүнтэй нийлж Нюраг шоолох гэсэн байжээ. 

	— Энэ «Ленинград» зочид буудал гэж профессор дуу гарав

	— Хэдэн давхар юм бол? гэж Иван сонирхон асуухад,

	— Чөтгөр бүү мэд. Би ер учрыг олдоггүй гэв. 

	Галт тэрэг зогсов. 

	— Профессор, Иван, Нюра гурав буудлын тавцан талбайд гарав. Профессор үй олны дотроос хэн нэгийг харж ядна. 

	— Манай хүү угтах ёстой юм сан. Иван чи түүнд нөгөө эмэгтэй багшийн тухай ярьж өгөөрэй. Ер нь тэрүүнд юм ярьж өгвөл гэмгүй. Чи сайн ярьж өгөөрэй. Тэрнээс биш залуу эрдэмтэд өөрсдийгөө юм бүхнийг мэддэг гэж бодоод байдаг юм... 

	— Танай хүү бас эрдэмтэн юм уу? гэж Иван сонирхон асуухдаа хоосон ёсыг бодож эелдэг зан гаргаснаас биш уг нь орчин тойрны юм бүхэн түүнд илүү чухал сонирхолтой байв. 

	— Энд зогсъё, тэрнээс бид төөрөлдөнө гэж профессорыг хэлэхэд тэд олны хөлөөс зайдуу гарч зогсов. 

	— Ямар олон хүн бэ? гэж Нюра хачирхсаар байхад

	— Москва арван сая хүнтэй юу, аль илүү юу? гэж яс тоонд дуртай Иван сонирхоно.

	— Би учрыг олдоггүй юм аа, гэж профессор нэлээн их зантайхан өгүүлж, — Үүнийг манай эрдэмтэд мэднэ. Тэд мэдээд мэдээд юу ч хийж чаддаггүй, Вавилон өсөж нэмэгдсээр л байна! Энэ харахгүй юу! Ай даа! Ганц алхам гэдэг ямар байна даа... Айхтар биеэ тоосон улс! гэж профессор гар сэгсрэв. 

	Урсах мэт хөлхөх олны дундаас өндөр залуу гарч ирээд,

	— Аав би ирлээ гэж чанга дуудав. 

	Эцэг хүү хоёр үнсэлцэж, 

	— Энэ миний хүү гэж танилцуулав. Хүү нь

	— Миний нэр Иван гэв. Иван бас

	— Миний нэр Иван гэв. 

	Профессор инээв. 

	Нюра нэрээ хэлж гар барив. 

	— Эд миний зочид, Ээжийн чинь бие сайн уу? гэж профессор асуув. 

	— Нэг үеэ бодвол...

	— Чиний бие сайн уу?

	— Сайн! Та сайн явсан уу?

	— Сайн явсан, за энд зогсоод яах вэ, явъя, явъя. 

	— Таныг утсаар... гэж ярилцсаар тэд олны дунд шигдэн оров. 

	Мөнөөхөн «сая хүн» хөлхсөөр, ярилцсаар, орилолдсоор, яарсаар шахалдсаар, уцаарласаар л харагдана.

	Профессорын гэрт гэрийн эзэн, зочдыг профессорын эхнэр Маръя Ивановна гэж нэлээн бүдүүн, дугариг царайтай авгай угтаж, үүдний өрөөнд үнсэлцэх нь үнсэлцэж, танилцах нь танилцав. Мөнөөхөн сайхан зантай лут профессор,

	— Ийшээ орогтун, Иван гэж урив. 

	— Юу гэнэ ээ, аав аа?

	— Үгүй, чамайг хэлээгүй зочин Иваныг хэлж байна. Чи ч гэсэн ор. Хүү Иван чи өнөөдөр ямар ажилтай вэ?

	— Би лекцтэй, таныг угтах гэж чөлөө хэлээд ирсэн юм. 

	— Лекц, лекц! Ийм биет хүмүүстэй ярилцаж байвал дээр юм сан. Эд бол тоо бөглөсөн нийгэм судлалын хүснэгт биш шүү дээ гэж профессор сэтгэл дундуур өгүүлнэ. 

	— Нийгэм судлал бол харин биет хүмүүс юм. Бид орой сайхан ярилцана аа гэж хүү Иван хэлэв.

	— Та нар орой үдэш болохоор киноны ордон, театр, найз нар гээд явчихдаг шүү... Амьдралын үнэнийг олж сонсдог болоосой. Иван чи энэнд нөгөө эмэгтэй багшийнхаа тухай ярьж өгөөрэй. 

	Аль нэг өрөөнд утас хангинасанд хүү Иван яаран одов. 

	— Сүрхий ажилтай улс болж дээ! гэж профессор яншина. 

	Профессор маань үнэхээр ямар нэг юманд сэтгэл алдрав уу, аль эсгүүл гэртээ байхдаа тийм урвагар зантай юм уу, Иван Нюра хоёр учрыг ойлгосонгүй. 

	— Аав, таныг утсаар яръя гэж байна!

	— Профессор утсаар ярихаар явав.

	Эр эм Расторгуевынхан хоёулхнаа үлдмэгц Нюра,

	— Бас дэмий донгосчихсон уу? Эмэгтэй багшийн тухай юу гэж ярьсан юм? Ямар багш тэр вэ? гэж хэдий аяархан боловч ууртайхан шалгаав. 

	— Яах вэ даа... Федоровыг... 

	— Түй! Одоо сонин монинд бичиж орхино доо. Чи юм ярьсан гэсэн, бас юу гэж бурчихсан юм бэ? Иван уг явдлыг даруй эргэцүүлэн бодож,

	— Нэгд би жаахан балгачихсан байсан, тэгээд халмаг ярьчихсан юм гэж хэлж болно биз дээ. Тийм үү? Хоёрт тэр багшийг сард зуун рубль авдаг гэж ярьсан юм... Ургийн тэтгэвэр авдгийг нь мартаж орхиж! Ургийн тэтгэвэр дөчин долоон рубль авдаг, зуун дөчин долоо гэдэг тийм чиг ядуу биш дээ... 

	— Түлээ үнэгүй түлдэг гэж Нюра хэлэв. 

	— Татвар алба бага... Бас утас тавиулсан, жишээ нь намайг утас тавиулъя гэвэл урдаас салаавч тавина шүү дээ... 

	— Тэр утсаар чи яах нь вэ?

	Түүний их нарийн юм бодож олсныг хүн ойлгохгүй болохоор Иван уурлаж,

	— Жишээ нь энд утас гэдэг маш их хэрэгтэй байгаа биз! Бидэнд хэрэггүй нь ямар хамаа байна, утасгүй бол бүр балрах юм шиг дүр эсгээд сууж бай гэв. 

	— Чи энэ эрдэмтэнд юу гэж ярьсан юм?

	— за... 

	— Ванька ярь л даа. Би нэг арга бодож чамд тус болж юу магад. Юу гэж ярьсан бэ?

	— Би эрдэм боловсролгүй хүн гэхэд тэр багшаас дээр амьдардаг... Энэ бол шударга явдал биш. Бодоод үзэхэд хэвийн юм биш биз дээ. Тэр хүн бидний хүүхдэд ном зааж байтал, биднээс дор суух гэж... Би л бол нэмэгдэл хувь төлөх гэж ярьтал профессор хүүтэйгээ орж ирэв. 

	— За яв яв! Бөөн эрдэм! Гэртээ цээжилж болдоггүй юм уу? гэв. 

	Хүү Иван дал мөрөө хавчаад гарч одов. 

	Зочин Иван, Нюра хоёр сандал дээр шув шулуухан болоод огт хөдлөхгүй сууж байв. 

	— Иван, Нюра та хоёр биеэ сул тавиад чөлөөтэй суугаач.

	Иван суудлаа засаж суув. Харин Нюра яг суусан хэвээр огт хөдөлсөнгүй. Нюра бол айлд биеэ яаж авч суухаа мэдэх тул үл мэдэг инээмсэглэн, үл мэдэг толгой дохив. 

	Профессор гал тогооны өрөөнд оров. 

	— Эд манайд удах уу? гэж Маръя Ивановна асуув. 

	— Юу гэж? хэмээн профессор сэрдхийв. 

	— Зүгээр асууж байна. 

	— Зүгээргүй асуусан шиг надад санагдлаа. 

	— Би чинь юм хумаа бодож тооцоолох ёстой шүү дээ... 

	— Эд манайд хоёр долоо хононо оо гэж профессор тайван хэлэхдээ Маръя Ивановнаг гайхан нүдээ том болгосныг ч харсангүй, — Хоолоо хий гэв. 

	— Яагаад хоёр долоо хонодог бил ээ? Эд чинь цааш юманд явж байгаа биш үү... 

	— Эд өмнө зүг явж байна. Гэхдээ яагаад Москвад хоёр долоо хонож болохгүй гэж? Ийм явдал эдэнд дандаа тохиолдохгүй шүү дээ. 

	— Хэчнээн л хоновол хоног. Харин чи яагаад уурлаад байгаа юм?

	— Би юу? Би өчүүхэн ч уурласан явдалгүй. 

	— Харин чамаас нэг зүйл гуйя, Москвагаар чи өөрөө л дагуулж яваарай. Иван ажилтай огт завгүй шүү... 

	— Тэр лекцтэй гэж би мэднэ ээ. 

	— Тиймээ лекцтэй гэж Маръя Ивановна тайван байдлаа алдаж, — Хэрэв чи... гээд үг нь тасалдав. 

	Зочин Иван энэхэн үес номын шүүгээ өрсөн том өрөөнд зүрхлэн орж ном харж явахад Нюра,

	— Чи гар бүү хүрээрэй! гэв. 

	— Юу гэнэ ээ?

	— Зүгээр томоотой суу. Үүгээр түүгээр бүү хэсээд бай. Чи түүгээр юугаа бэдэрсэн юм?

	— Ном үзэж байна... Ондоо яагаа вэ? Боловсон улс чинь ингэдэг юм шүү дээ. 

	— Боловсон улс чинь айлд томоотой суудаг юм. 

	— За тэр чинь буруу даа! Юм хум ярьж сул чөлөөтэй байх хэрэгтэй... 

	— Чи чинь ярьдгаа ярьчихсан биш үү... Чалчаа золиг!

	— Тэгэлгүй яах юм. Бид чинь бүлх залгичихсан юм шиг дуугай суугаад улсын сэтгэлийг зовоогоод байна шүү дээ. Эднийг зугаатай байлгах хэрэгтэй гэж Иван сургаж, гэнэт юу бодсон юм

	— Чи жишээ нь ноднин баавгайд маажуулснаа ярихгүй юу. Улсууд инээлдэг... гэв.

	Профессор орж ирээд,

	— Одоо хоол боллоо гэв. 

	Нюра хөдөлсөнгүй. 

	Харин Иван толгой дохиж,

	— Тэр чинь сайхан хэрэг байна гэв.

	— За Москва хот ямар санагдаж байна даа?

	— Тун ч том хот юм гэж Нюра ялдамхан дуугарав. 

	— Вавилон! Харин сүүлийн үед энэ хотод хүүхэд төрөлт хоёр дахин буураад байхад хүн ам нь нэг хагас дахин нэмэгдээд байгаа юм. Хөдөө тосгон бас л их хүнтэй боллоо. Хотын бид чинь хүүхэдтэй болох гэдэггүй, бид чинь сүрхий ажилтай завгүй улс юм биз!

	Маръя Ивановна ширээ засаж байснаа гэнэт, 

	— Нөхөр профессор та зочноо амар тайван байлгахгүй, өөрөө л гэж зэмлэнгүй хэлэв. 

	— Юм мэдэх чинь эдэнд ашигтай шүү дээ. 

	— Хүүгээ лекцэд явав гэж зэмлээд өөрөө... 

	— Тэр чинь эрдэмтдийн гаргасан тоо. Нийгэм судлал. 

	— Тийм тоог мэдэж байхад юу нь муу юм? Тэд чинь тийм ажил эрхэлдэг улс. Нийгмийн өмнө асуудал гаргаж тавьдаг улс. 

	— Үнэнч шударга ажилтай улс бол өөрсдийн өмнө асуудал тавьдгаас биш... гэтэл үүдний хонх дуугарав. Маръя Ивановна хаалгаа тайлахаар очив... 

	Гаднаас нь харвал мөн эрдэмтний байртай ахимаг насны халзан хүн орж ирээд мэндлэн, 

	— Ирсэн үү? гэв. 

	— Ирсэн. 

	— За тэгээд хөдөөгийн хүн сайн явж уу?

	— Яриад яах вэ! Бүр хүн дагуулаад ирж. Хүүгээ лекцэд явав гэж муудаад сууж байна. 

	Халзан профессор цуваа тайлах зуур инээмсэглэн

	— Хөдөө, ардын дунд явуулах нь уу? гэв. 

	Маръя Ивановна сүүрс алдаж

	— Одоо энэ яншаад салахгүй гэв. 

	Халзан профессор халзан толгойгоо илсээр орж ирээд,

	— За сайн байна уу? Сайн явж ирэв үү? гэж зөөлөн сандалд эвтэйхэн шигдэн сууж, — Хөдөө нутаг ямаршуу байна даа? гэв. 

	Гэрийн эзэн профессор мөн дур татам сайхан инээвхийлж

	— Вавилон сайн уу? гэв.

	Зочин профессор наадамтай инээвхийлсэн хэвээр

	— Хот яах вэ дээ тэлж л байна, чимээ ихтэй болж л байна гэв. 

	— Энэ чинь тэлж байгаа биш овоорч байгаа хэрэг. Өсөлт гэдэг арай ондоо... биет тайван амьдрал байдаг. Ер юм бүхэн овооролдоод ирэхээрээ аймаар их чимээтэй болдог гэж гэрийн эзэн профессор ярихад зочин профессор,

	— Хэрэв хурдыг хэвээр хадгалбал биет бодис унадаггүй гэсэн байгалийн мөнхийн энгүүн нэг хуулийг нийгмийн ухааныхан дандаа мартах юм... Эрхэм Сергей Федорович та бид хоёр тэр хуулийг засаж чадахгүй байх аа. Тэртэй тэргүй энэ хот улам их, улам тэлнэ, улам чимээ шуугиантай болно. Хурдаа хадгалах гэж хичээж байна шүү дээ гэв. 

	Гэрийн эзэгтэй зочдыг,

	— Ширээнээ морилогтун гэж урив. 

	Нюра улам мод шиг болж

	— Баярлалаа, бид өглөө цай уусан... гэхэд гэрийн эзэн профессор

	— Юу гэсэн үг вэ? Алив наашаа суугаарай... гэв. 

	— Үгүй, та бүү зов бид нэг гуанзанд... 

	— Арай ч дэндүү юм болж байна гэж Иван ч гайхав. — Чи яав, наашаа суу л даа... гэв.

	— Гэрийн хоол байхад яалаа гэж гуанзанд орох юм, наашаа суу гэж гэрийн эзэгтэй ч урив. 

	— Бид гуанзанд орох юм бол хамаг цагаа барна! Гэтэл чи чинь хоршоо дэлгүүрээр явна гэж яриад байсан шүү дээ гэж Иван эхнэртээ итгүүлэн хэлтэл Нюра, арга буюу ширээнээ суув. 

	— За яах вэ жаахан юм амсъя... 

	— Тэд ширээнээ суумагц (зочин профессор гэрийн эзний тэмдэглэлийг үзэх гээд ширээнээ суусангүй) Люда орж ирэв. Тэдний бэр онц хөөрхөн өндөр гоолиг бүсгүй байв. Иван ёс алдаж тэр хүүхнийг үзтэл илт ширтэнэ. Гэрийн эзэн профессор,

	— Эд миний зочид гэв. 

	— Их тааламжтай байна. 

	— Людмила чи... өнөөдөр ямар ажилтай вэ?

	— Хоёр цагаас эчнээ суралцагчдыг хүлээж авна. 

	Профессор үзтэл уруу царайлан дуугай болов. Хадам эцгийн уруу царайлахыг ажигласангүй юу, ажиглахыг ч хүссэнгүй юу Люда,

	— Ваня утасдсан уу? гэв. 

	— Тэр чинь лекцэд сууна гээд явсан. 

	Люда, Маръя Ивановна хоёр гал тогооны өрөө рүү явав. 

	— Сергей Федорович чи их хачин хүн юм. Чи юу гээд байгаа юм? Эднийг яа гээд байгаа юм? гэж зочин профессор өгүүлэхэд гэрийн эзэн профессор,

	— Чи харин хачин хүн юм. Би бүр аль хэдийнээс эдэнд юм хэлэхээ больсон шүү. Нэг хэлж үзэх юм сан!

	— За тэгэхээр одоо яах вэ?

	— Уг асуултыг өрхийн тэргүүлэгч мэдэх ёстой. Гэтэл манайханд одоо тийм ёс алга болжээ гэж Сергей Федорович Иван, Нюра тийш толгой дохиж, — Эднийхэнд ч тийм ёс байдаг болов уу даа гэв. 

	— Орос хүн голдуу... Өрх гэрийн байгууллыг дурдах болжээ. Энэ хачин мөрөөдөл... Профессор хүний гэрт ч ялгаагүй байна. Үүнийг бодож үзсэн үү?

	— Үгүй, үүнийг бодоогүй. 

	Зочин профессор мөнөөхөн дэвтрээ шагайв. 

	Тэд юун тухай ярьж орхив. Иван, Нюра хоёр ойлгосонгүй. Иван бяцхан шаазан ваар дотроос жижиг халбагаар загасны улаан түрс халбагадан амандаа хийгээд дахин халбагадна. Түүнийг нь гэрийн эзэн харж байхыг мэдээд,

	— Их амттай эд байна! гэхэд Сергей Федорович толгой дохиж,

	— Ид, Ид! Энэ бол өрх гэрийн дуртгал юм. Ховор зүйл шүү гэнэ. 

	 

	 

	Улсын их дэлгүүр. 

	Тэнд олон хүн голын урсгал мэт арван салаа сад тавина. Зарим нэг нь богино оймсны мухлагийн өмнө бөөгнөн, зарим нь цахилгаан барааны танхим дотор бужигнана. Зарим нь дэлгүүрийн урт урт гудмыг хөндлөн холбосон бөгтөр гүүрэн дээр гарч сая амьсгаа даран, сэхээ авч ийш тийш харж байна. 

	Тэр гүүр дээрээс доошоо хүмүүсийг харахад Иванд тун ч соньхон санагдаж байлаа. Гэтэл Нюра явъя гэж яаруулна. Тэр хаашаа юундаа яарна вэ? Нюра авсан юмаа Иванд бариулна. Иван баахан цаасан хайрцагтай юм бариад явав.

	Нюра элдвийн бараа эцэхийг мэдэлгүй шилэн шилэн үзэх бөгөөд алчуур болгоноос толгой дээрээ тавьж үзэхэд худалдагч дургүйцэж юм хэлэвч Нюра огтхон ч эс анхаарна. Нюра элдвийн бараа таваар туйлын сонирхолтой үзэж явав. Ер харваас шал ондоо болж, мөнөөхөн хөдөөгийн аймхай ичимтгий зан нь бүр алга болжээ. 

	Тэр бээр Иваныг улам цааш дагуулан явав. Тэд цувны газар орж нэг цув хоёулаа барьж, үнгэж, татаж үзээд үнэ цэнийг бичсэн яарлиг1 цаасыг хоёулаа зэрэг шагайн үзээд цааш явав. Гэтэл тэр олны дотор хутгалдан яваад хоёулаа салчихжээ. Иван сандарч, ийш тийш бэдэрч, нүүрэндээ сэвхтэй, ийм бүдүүн эхнэр үзэгдэнэ үү гэж гараар зааж байгаад сураглахад хүмүүс зарим нь толгой сэгсэрч, зарим нь урдаас нь инээмсэглэнэ. 

	Харин сэтгэл нимгэн нэг залуу хүн тааралдаж, та дэлгүүрийн радио узел дээр очоод эхнэрийнхээ овог нэрийг хэл, тэд радиогоор зарлаж, эхнэрийг чинь тэр усан оргилуурын дэргэд ирүүлнэ гэж Иванд учир зааж өгөв. 

	Энэхэн үес профессор Сергей Федорович Курскийн галт тэрэгний буудлын лавлах руу хэчнээн утасдав ч цаадах нь авахгүй! байжээ. 

	— Булай юм! Бүхэл цаг утасдлаа, үргэлж л ярьж байх юм! гэж гэрийн эзэн профессор халаглахад зочин профессор,

	— Тэд чинь харилцуурыг ширээн дээр авч тавьчхаад адал явдлын роман уншиж суудаг юм гэв.

	Гэтэл Иван улсын их дэлгүүрийн усан оргилуурын дэргэд эхнэрээ хүлээж... шинэхэн амрагаа хүлээсэн шиг тэсэн ядан зогсож байв. 

	— Энэ ер нь юу болж байна, чөтгөр! гэж гэрийн эзэн профессор харилцуурыг ширээнээ чулуудаж тасалгааны дотуур холхин

	— Ердөө эд ажил хийхгүй юм. Ажил хийж чадахгүй юм! Ажил хийх дургүй юм! Тэр лавлахын хүүхэн арван жил сургуульд суугаад ер хүний хувь заяа гэдэг бол Москавагаас Владивосток хүртэл буулгүй шууд нисэхийг хэлнэ гэдэг ганц юм тогтоож авсан биз.... гэхэд зочин профессор. 

	— Тэр ч тийм шүү гэв.

	— Өндөрт үсрэх талаар дэлхийн тэргүүний улс гэхэд нэг хүн «Москва - Симферополийн» галт тэрэг хэдэн цагт явах гэж мэдэж чадахгүй байна шүү дээ гэж Сергей Федорович ихэд уурлан, одоо утсаа авбал «Москва-Симферополь» тэдэн цагт явна гээд л тас бууж, — Ай муу хөгшин зөнөг!» гэж бодно доо гэв. 

	— Чи залуу хүний бүдүүн дуу гаргаад үзээч!

	Профессор дахин залгатал дахиад л ярьж байв. 

	— Мөн дөө гэж профессор учиргүй уурлаж байснаа гэнэт санамсаргүй муухай намуухан дуугарч, — Энгүүн хүний эрхэм үүрэг бол хэрэв хүн юм асуувал ядахдаа түүнд хариулах явдал мөн гэдгийг тэр амьтанд хэлж өгөх хүн даанч байсангүйеэ... гэв. 

	— Чиний дуу залуу хүний дуу хоолой шиг болж байна шүү!

	— Чөтгөр шуламс ав!

	— Чи юундаа хараал болов?! Цаана нь ярьж л байгаа биз... Ганцхан чи утасдаж байгаа юм уу?

	Энэ үес хүү Иван орж ирэв. 

	— Хээ чи ирэв. Үгүй чи надад нэг учир хэлж өгөөч!

	— Юу болов?

	Курскийн галт тэрэгний буудлын лавлахтай ярих гээд огт чаддаггүй. Үргэлж ярьж байх юм... 

	— Билет хэзээ хэрэгтэй юм?

	— Ядахдаа ярьж байна уу, чи мэдээд өгөөч...

	— Хэзээ хэрэгтэй юм? Билетийг энд гэрт авчирч өгнө шүү дээ. 

	— Маргааш. 

	Хүү Иван утсыг залгаж,

	— Сергей юу? Сережад хоёр билет хэрэгтэй байна... Симферополь хүртэл шууд галт тэрэг явах уу?

	— Үгүй. 

	— Маргааш. Хоёр билет. Симферополь хүртэл. Баярлалаа... гэж хүү Иван харилцуурыг тавьж, Маргааш өглөө арваас арван хоёр хоёрын хооронд хоёр билет энд авчирч өгөх боллоо гэв. 

	Хоёр өвгөн таг дуугай болж их л удаан суув. 

	— Хаана л бол танил тал, ингэж амьдардаг бол ч болно оо гэж эцэг профессор наадсан буюу үнэнээсээ хэлээд дуугаа ондоо болгож, — Иван би чамаас үнэхээр гуйж байна. Үдэш тэр хөдөөгийн улстай яриарай. Тэр чинь тун ухаантай, зальтай тэгсэн мөртөө гайхмаар итгэмтгий хүн юм. Тэр чинь өнөөдрийн орос улс биеэрээ гэсэн үг... гэв. Зочин профессор дуу алдаж,

	— Хамаг юмыг ганц Иван дээр овоолж яах нь вэ гэв. 

	— Юун тухай ярилцах юм бэ? Хөдөөгийн багш нарын өнөөгийн байдлын тухай юу? Тэгвэл энэ талаар би түүнээс илүү мэднэ ээ. 

	— Пээ, яана аа!

	— Жишээ нь манай орны багш нарын олонх нь эмэгтэйчүүл байгааг би мэдэж байна. Тоо гаргаж хэлэх үү?

	— Хэрэггүй. Тэгээд эмэгтэйчүүл байхад яадаг юм?

	— Энэ бол тусгүй юм. Өөрөөр хэлбэл тусгүй ч биш, гэхдээ л багш нарын ихэнх нь эрэгтэйчүүл байгууштай юм байгаа юм. Үүнийг танд тайлбарлахын хэрэг юу байна. Жишээ нь эрэгтэй сурагчдад эмэгтэй багш үг хэлснээс эрэгтэй багш үг хэлэх шал ондоо шүү. Үүнийг бид мэднэ ээ.

	— Тэгээд та нар өнөө орой юу хийх юм?

	— Эрдмийн зэрэг горилох зохиол бичнэ гэж хүү Иван наадсан буюу үнэнээсээ хэлэв. 

	— Сүрхий хүүхдүүд шүү!

	— Бид цааш нь, хөдөөгийн багш нарын соёлын нийт түвшнийг юу гэх юм дээ, дээшлүүлмээр байгаа юм. Ер нь... 

	Гэтэл утас дуугарав. Профессор утсыг авч,

	— Гэртээ алга, жаахан азнаад утасдаарай. Ер нь тэд тэр түвшнийг дээшлүүлэхийг хүсэхгүй байгаа учраас биш, харин... 

	— Намайг яръя гэж байна уу?

	— Тийм ээ. Сэтгэл их зовж байгаа шиг, яагаад тэр вэ?

	— Нэгдүгээрт сургуулиудад асар их, заримдаа шал дэмий ачаа үүрэг их оногдуулж байна. Би багш нарт гэж хэлж байна. Хөдөөгийн дарга нар тосгоны олон нийтийн хамаг ажлыг л мөн л багш нарт тохох дуртай байдаг. Багш нар бол ухуулга таниулга хийнэ, зохион байгуулна, сайн дурын уран сайханд оролцоно бас хөдөөгийн зөвлөлийн депутат, ер идэвхтэн нар мөн. 

	— Тэглээ гээд юу нь муу байгаа юм?

	— Муу нь гэвэл тэдэнд ном унших, кино үзэх зав гардаггүй. Ажилдаа бүр шалчийтал ядраад унтахаар хэвтэхээс ондоо аргагүй болдог байна. 

	— Гуравдугаарт?

	— Гуравдугаарт, би л бол тэдний цалинг нэммээр байгаа юм. Гэхдээ би өөрийн өврөөс нэмж чадахгүй гэдэг бол ойлгомжтой биз дээ. 

	— Тэгэхлээр ер нь яах болж байна? Манай улсын ирээдүй болох хүүхэд багачуудыг тэдэнд итгэн даалгаж байна шүү. Гэвч би олон хүнтэй ярьж үзлээ багш нарын дотроос итгэж гомдол тавьж байгаа хүн байдаггүй л юм даа. Багш нар их сайхан сэтгэлтэй, нийцтэй улс. Тэр ч байтугай их сэргэлэн зугаатай улс шүү!

	— Тэд бол хөдөлмөрчин улс! Хоёрдугаарт тэд Москвагийн нэг профессор танд гомдол тавих болж байна уу? Та залуудаа тэгж гомдол тавих байсан уу?

	Профессор юу ч дуугарсангүй. 

	— Аав аа, бид хэдэн хүн өнөө орой манайд цуглавал та нарт их саад болох бол уу?

	— Хэн? Хаанаас даа, саад болохгүй. Харин нөгөө урт үстнүүд ирэх юм уу? гэж эцэг профессор нүүр амаа жигтэй үрчийлгээд гитар дарж буй дүр үзүүлнэ. 

	Гэвч эцгийн тэгж аашилж байхад хүү Иван огтхон ч юм бодсонгүй өрөө рүүгээ оров. Зочин профессор мөнөөхөн тэмдэглэлийн дэвтрийг алгадаж, — Пээ Сергей чи их сайхан юм олж иржээ. Энэ дотор мөн ч сайхан юм их байна шүү! гэж дуу алдав. 

	Гэрийн эзэн профессор түүнийг харавч юу ч эс дуугарав. Тэгснээ хүүгийн хойноос толгой дохиж,

	— Эд дотроо нэг юм бодож байх шиг байна уу? гэв. 

	— Хэн? Эднүүд үү? Боддог болжээ. 

	— Боддог болжээ. Би сайхан юм олж ирж үү?

	— Яриагүй сайхан юм! гэж зочин профессор дэвтрийг илэв. 

	Тэр шөнө профессорын толгойд нэг мэргэн бодол орсон нь, Москвад зуны амралтаар байгаа оюутан, аспирант, их сургуулийн багш нар ер амьд орос хэлний яруу эгшгийг сонсох дуртай хүмүүсийг Иван Расторгуевтой уулзуулах гэж бодов. Чингээд «угийн уран бүтээлд дуртай» хэдэн хүн цуглав. 

	— Уулзалтыг нээж профессор үг хэлэхдээ:

	Мэргэжил нэгт найз нар аа! Би та нарыг уулзалтад урьсны учир бол бидний хэл бүтээгч, хэлийг нандигнагч гэж нэрлэдэг хүмүүсийн нэгтэй уулзаж, тэр хүнийг ярихыг чагнах гэсэн ганцхан зорилготой юм аа. Хүмүүс хөгжим сонсох гэж цугладаг!.. Хүмүүс цуглаж, гитар хөгжим барьсан татваганадаг өвчтэй юм шиг өдий төдий эмсийн дууг анхааралтай чагнаж байдаг. Тэр «уруулын гөрөөчид» яагаад хүний анхаарал татдагийг би үүний урьд ярьсан, мөн бичиж байсан. Хиймэл юм хүний анхаарлыг татдаг бол хиймэл биш жинхэнэ юмыг мөрөөдөх мөрөөдөл гэж бас байх ёстой. Бид тун ихийг мэдэж байна. Бид урьд хожимд үзэгдээгүй лут Вавилон барьж байгуулж байна. Машины чимээ, түгшүүрийн орилоонд бидний чих дөжирлөө. Бид тоо баримт, хагас дамжуулагч, бүдүүвч зураг, зурагт радиогоороо бахаддаг. Бид бол нийгэм судлагч, тоо зүйч, зоос зүйч, сүржин ярихын сонгодог мастерууд... бид ардынхаа яаж ярьдгийг сонсолгүй их уджээ. Тэгвэл одоо сонсогтун! гэв. 

	Их сургууль орох гэж Москвагийн гудамжаар машинаар явж байхдаа Иванд профессорын хэлсэн нь,

	— Ярих уу? Тэгвэл өөрийнхөө тухай ямар нэг юм ярь. Хүүхдээ яаж эрдэмтэй номтой болгох гэж байгаагаа ярь. Яагаад заавал эрдэм сургах хэрэгтэй юм. Энэ бүхний тухай юу гэж боддогоо яривал тэр чинь нь л амьдралын тухай яриа мөн... гэсэн билээ. Иван, 

	— Тэр болно оо. Харин Нюра үг хэлэх үү? гэв. 

	— Болно. 

	— Үгүй би хэлэхгүй, би чадахгүй гэж Нюра цааргалав. 

	— Нюрагийн талаар очиж байгаад болъё. Харин Иван чи ингэхэд үг хэлэх юм биш, аль чадахаараа л юм ярих юм шүү дээ, ойлгов уу?

	— Болно оо, бүтнэ! гэсэн билээ. 

	Үүнээс өмнө тэр нэгэн өглөө хоёр профессор их ноцтой үг ярилцаж байв. Сергей Федорович

	— Яагаад? гэж асуухад халзан профессор хэдий тод, ширүүн боловч уур хоргүйгээр хэлсэн нь:

	— Яагаад гэвэл, чи түүнийг мэдэхгүй байна. Ойлгохгүй байна. Юмыг эхнэр хүүхний ярьдгаар илэрхийлээд түүнийгээ мэдэхгүй байна. Энэ хэрэгт чи бүү хошуу дүр! Чи бүү шившиглэ, өөрийгөө ч хөвгүүнийг ч хөөдөж, булай байдалд оруулна. Сергей минь, тэр урьдын тариачин өнөөдөр байхгүй. Каратаев гэдэг овог ч байхгүй болсон. Чи тэр идеалист үзлээсээ яасан цуцдаггүй юм бэ! Гайхмаар юм гэжээ. 

	— Харамсалтай нь Лев Николаевич насан өөд болжээ. Түүнээс ганц ч билээ үг дуулах юм сан. Мөн л найдвартай идеалист үзэлтэн байсан даа. 

	— Тийм ээ, тэр тариачдын талаар мөн л идеалист байсан. 

	— Тэгвэл өнөөгийн тариачид ямар овогтой байх вэ? Хагас дамжуулагч, Шестеркин гэх үү?

	— Мэдэхгүй. Энд би бусдаас ялгарах мэргэжилтэн биш. Гэхдээ лав л Шестеркин гэхгүй ч Каратаев л гэж байхгүй байх. Сивкин-Буркин ч гэж овог байхгүй. Чи бүү хутга, Сергей ард түмэн шударга шүү, бүү хутга. 

	— Харж л байя... гэж ярилцаж байсан билээ. 

	Иван индэр дээр гарав. 

	Профессор Нюра хоёр ширээнээ сууж, нөгөө халзан профессор танхимд суув. 

	— Хүндэт нөхөд өө! гэж Иван өндөр дуугаар эхэлж, — Намайг аж амьдралын тухай юу гэж бодож явдгаа та нарт ярьж өг гэж Сергей Федорович гуйсан юм. Би сайн боддог шүү нөхөд өө!

	Танхимд хүмүүс инээлдэв. 

	— Би бол тариачны гэрт төрсөн хүн... Нюра бас ялгаагүй. Ингэхлээр бид тэнд, өөрөөр хэлбэл тариачин айлд өссөн улс. Би зургаадугаар анги дүүргэсэн, Нюра найман жил дуусгасан юм. Бид гадаадад явсангүй дээ. 

	Хүмүүс бас инээлдэв. 

	— Цаадах чинь юу гээд байна? гэж Нюрагаас профессор аяархан асуухад Нюра сэтгэл маш ханамжтайгаар,

	— Үг хэлж байна. Юу гэж? гэв. 

	— Миний мэргэжил бол хөдөө аж ахуйн механикжуулагч, тракторч. Нормоо... 

	— Нюра ямар мэргэжилтэй вэ? гэж танхимаас нэг хүн асуув. Нюра өндөсхийж,

	— Би саальчин, нормоо бас л биелүүлдэг гэв. 

	— Бүр давуулан биелүүлдэг юм гэж Иван цааш нь ярьтал жигтэй урт үстэй алиа сэргэлэн залуу,

	— Хэдэн хувиар? гэж бас хашхирав. 

	— Хэд бил ээ? Нюся би мартаж орхиж гэж Иваныг хэлэхэд Нюра, бас л өндөсхийж,

	— Гучаас, дөч гэв. 

	— Тийм, гучаас, дөчин хувиар гээд Иван мөнөөхөн адууны дэл шиг их үстэй залууг харж, — Нөхөр залуу чамайг хараад идэр залууд тохиолдсон нэг явдал санаанд орлоо. Түүнийгээ ярья гэж мөн алиа сэргэлэн хоргүйгээр ярив. Би идэр залуудаа нэг гүүтэй байсан юм. Түүгээрээ бухал чирдэг байлаа. Тэр гүү маань нэр нь Май загас гэдэг юм сан, тэгэхлээр Май загас маань ер бусын гоё сайхан дэлтэй гүү байлаа... гэж ярихдаа Иван яльгүй уянгалуулан үлгэр ярьж байсан шиг дуржигнатал ярьж гарав. Манай бригадын дарга Гришка Коноплев гэдэг хүн байлаа. Тэр хүн ямагт саваа мод барьж гутлынхаа түрийг тас няс гуядаж явсаар Тоншуул гэдэг хочтой болсон хүн юм сан. Тоншуул маань нэг өдөр бригадад ирж, «Хүүе Ванька! Май загасаа хөтлөөд ир, дэлийг нь засъя» гэлээ. Цэргийн парад жагсаал дээр нөхөр маршалын морины дэлийг яаж зассан байдгийг би киноноос олж харсан билээ. Би гүүгээ авчирч, бид хоёр хамжиж хонь хяргадаг хайчаар гүүнийхээ дэлийг хяргаад хаячлаа. Тэгсэн чинь яг л нөгөө нөхөр Маршалын морь шиг харагдаж байна шүү! Гэтэл Май загас гэдэг гүү маань юу болох нь тэр вэ? Толгойдоо жааванз углуулдаггүй! Яаж оролдсон ч хазаж хайраад хавьтуулдаггүй шүү. Тоншуул минь өөрөө оролдоод ямар ч тусыг олсонгүй... Ойртвол нь хазаж, үгүй бол тангарах гээд! За одоо яадаг билээ! Манай тосгонд Кузя өвгөн гэж нэг илбэчин өвгөн суудаг байв. Бид түүн дээр очлоо. Тэр өвгөн хэлж байна. «Цаад гүүгээ долоо хоног хэртэй хээр сул тавьчих, ганцаар сул явж байгаад дэлгүй дасаж орхино. Та нар ямар чөтгөрөө хийж түүний дэлийг хяргаж хаясан юм бэ?» гэж билээ. За нөхөд минь ийм нэг явдал болсон юм даа. Одоо тэгэхлээр... 

	— Тэр гүүнд яагаад Май загас гэж нэр өгсөн юм бэ? гэж танхим дотроос мөнөөхөн адууны дэл адил урт үстэй залуу мөн зугаатай асуув. 

	— Яагаад Май загас гэж нэр өгсөн юм гэж үү? Туранхай, Май загас шиг туранхай, ердөө ганцхан дэлээс ондоо юмгүй болохоор нь тийм нэр өгсөн юм. 

	Хүмүүс хөхрөлдөв. Профессор ч өөрийн эрхгүй инээд алдаж толгой сэгсэрч байна. Нюра түүн тийш бөхийж,

	— За ямар вэ, зүгээр ярьж байна уу? гэхэд профессор

	— Зүгээр. Танай Иван чинь их зальтай эр юм. Сайхан үг хэлж байна гэв. Нюрагийн сэтгэл ихэд ханамжтай байв. 

	— Манай энэ чинь хэрэгтэй цагт үг ярьж чадна шүү... гэнэ. 

	Хоёр профессор, Иван, Нюра машинд суугаад буцаж явахад Сергей Федорович,

	— Иван! Чи юуны учир тэр гүүний... Май загасны тухай ярьсан бэ? гэхэд халзан профессор чанга гэгч инээв. Иван инээмсэглэж,

	— Улсыг л жаахан наргиулах гэсэн юм. Ер нь манай өвгөн эцэг «Банька, чи бэрх юм тохиолдвол тэнэг мангуу юм шиг болчхож байгаарай. Тэнэг хүнээс хүн их юм асуудаггүй» гэж сургасан юм сан гэв. 

	— Тэнд үг ярихад чамд бэрх байлаа гэж үү?

	— Бэрх ч юу байх вэ, тэднийг инээлдээд унана гэж би мэдсэнгүй л дээ. Тэр гүүний тухай явдал тийм муу гэж үү?

	— Сонин явдал гэж халзан профессор дуу алдаад

	— Сонин юм! Харин Вавилоны талаар юм яриагүй нь харамсалтай гэв.

	— Ямар Вавилон?

	— Хотын тухай. Хот газарт туйлын дургүй хүмүүс байдаг юм... 

	— Хот биш ээ, Вавилон! гэж Сергей Федорович засаж хэлээд, — Юмыг яг л онож хэлэх хэрэгтэй гэв. 

	— Вавилон гэдэг мөөн гэж халзан профессор зөвшөөрөөд Иванд хандаж, — Вавилон гэдэг бол ихээ том хот. Зарим хүн... гэхэд

	— Ихээ том мөртөө дутуу барьсан хот гэж Сергей Федорович бас л тодотгон хэлэв. 

	— Тэгэхлээр тийм Вавилонд хамгийн тохитой аятай сайхан сууж байж түүнийгээ үргэлж... 

	— Үгүй тэгж ярьж болохгүй. Энэ бол булхай мөн! Хот хэр сайхан санагдаж байна гэж чи Иванаас асуух уу?

	— Тийм чиг... 

	— Ямар?

	— Надад тун сайхан санагдаж байна гэж Нюра дуу алдахад Иван

	— Надад ч мөн сайхан санагдаж байна. Та хоёр дэмий маргах юм. Хот газар амьдарч болно. Та нар юу гээд байгаа юм? гэхэд профессор инээв

	Иван Москвагаас гэртээ хоёр дахь захидлаа бичив. 

	 

	«Хүндэт садан, найз нар аа!

	Та нартаа Москвагаас захиа бичиж байна. Бид энд их юм үзлээ. Хот гэдэг чинь үнэхээр Вавилон юм аа! Би бол бүр ч илүү гэж хэлмээр байна. Бид профессорынд сууж байна. Тэднийд нэг үдэш олон залуучууд цуглав. Нэг туйлын алиа залуу байх юм. Түүний яаж алиалсныг бичихийн арга алга. Нюра маань инээсээр бие муудах шахсан шүү. Заримыг дараа ярья. Би бас их сургууль дээр очиж үг хэллээ. Хөдөө тосгоныхоо амьдралаас хотод хэрэгтэй зүйл ярьж өгөөч гэж профессор гуйсан. Арай л дэвсэнгүй шиг. Их сайхан ярьсан гэж Нюра хэлсэн. Ер нь энд бид цагийг зугаатай өнгөрөөж байна. ГУМ (Улсын их дэлгүүр), ЦУМ (Төв их дэлгүүр)-д оров. Энэ үгийг үзээд гайхах юмгүй, энд дэлгүүрийг тэгж нэрлэдэг. Би үнэндээ шарил хайлдаг газар очсонгүй, тэр газар хол, очоод үзэх юмгүй гэлцэнэ. Профессортой явж элдвийн бурхан шүтээний хөрөг дэлгэсэн үзэсгэлэн үзлээ. Манай Матрена эмээд л үзүүлмээр юм. Тэр гоё сайхан будаг шунхтай шүтээнийг үзээд зүрх нь хагарах вий. Тэр үнэхээр сайхан юм, гэхдээ хажуугаар нь болж буй явдал надад тусгүй санагдлаа. Энэ бол урлагийн эрэлт биш, маягтай улсын бэртэгчин орилоон юм аа. Тусгүй. Би бас хэд хэдэн урт үс гэзэгтнүүдийг үзэв. Тэр ч байтугай тэдний нэг нь профессорынд дуу дуулсан. Ер нь зүгээр боловч... профессор дургүй юм... Би ч ялгаагүй. 

	Өнөөдөр 22.30-д өмнө зүг гарна. 

	Иван»

	 

	 

	Өмнөд нутаг хүрэв. 

	Иван эхлээд амралтын даргатай түүний албан конторт арайхийн учраа ололцов. 

	— Би та нарыг яах юм бэ? Та нар чинь ганц урилгатай юм байна шүү дээ гэж дарга учрыг эс ойлгов. 

	— Хамтрал илүү өгөөгүй... Байх ч үгүй. 

	— Тэгвэл яах гэж эхнэрээ дагуулж ирсэн юм?

	— Юу гэж? Би ганцаар энэ амралтын газар гиюүрч, эхнэр гэртээ сууж байх уу? Тэр хүн чинь бас ганц удаа ч гэсэн далай үзэх дуртай байх шүү дээ. 

	Үнэтэй цагаан костюмтай, лужир бүдүүн дарга бас л эс ойлгож,

	— Та чинь үнэхээр ярьж байна уу? Эсгүүл надаар тоглоод байна уу? гэв. 

	— Хэн, би юу? Хөх тэнгэр ээ!

	— Эхнэр чинь хаана байна?

	— Тэр байна гэж Иван цонхоор зааж, — тэр сууж байна гэв. 

	Дарга цонхоор доош харвал Нюра чулуун хүн бүхий усан оргилуурын дэргэд сууж байв. 

	— Та тун тусгүй юм хийж дээ?

	— Яагаад?

	— Таны эхнэрийг буцаах болж дээ... 

	— Яагаад?

	Иван тийнхүү «Яагаад» гэдэг үгээрээ бусдын уурыг хүргэж сурсан хүн байжээ. Энэ удаа даргын уур хүрч,

	— Яагаад... яагаад... Яагаад гэвэл хэн ч ганц урилгатай байж эхнэрээ дагуулж ирдэггүй. 

	— Тэр хүн чинь бас амрах дуртай.. 

	— Та юунд ийм тэнэг балай юм яриад байгаа юм бэ?

	— Яагаад?

	— Тэр эхнэр чинь хаана байх юм?

	— Надтай цуг байхгүй юу. 

	— Яаж тантай цуг? Яаж?

	— Надад нэг өрөө оногдох юм байгаа биз дээ. 

	— За тэгээд... 

	— Түүндээ эвхдэг ор тавьж орхино. 

	Амралтын дарга мэл хөхөрч гуяа алгадан,

	— Та бүр гоц санаа боджээ. Бүр нэртэйгээр нь хадам эхээ авч ирж чадсангүй юу? гэв. 

	— Миний хадмын нэрийг битгий гаргаарай! гэж Иван гомдон уурлаж, — Миний хадам эх шиг тийм хүнийг хаанаас ч олохгүй! Түүний нэрийг битгий гаргаарай! гэв, дарга ч уурлаж,

	— Та яв, өөрөө байранд ор, харин ямар ч эвхдэг ор мор гэж ярих үгүй шүү гэв. 

	Иван сандарч хоцров. Нэлээн дуугүй сууж,

	— Тэгээд эхнэрээ яах вэ? гэхэд нь

	— Яадаг сан бэ. Энд хамтралчдын ордон байдаг гэж та бодсон уу?

	Иваны ухаан санаанд нэг сүрхий бодол оров бололтой:

	— Та жаахан хүлээж үз, би гараад эхнэртэйгээ уулзаад ирье гээд гарч одов. 

	— За яав? гэж Нюраг асуухад Иван,

	— Яалт ч үгүй... Хавьтуулахгүй байна гэв. 

	— Чи сайн гуйгаач. Бид холоос ирсэн энэ тэр гээд... 

	— Элдвээр л гуйлаа. Болохгүй гэж байна. Би нэг юм бодлоо. Тэрүүнд юм атгуулах уу? Хорин рубль... 

	— Авахгүй бол яана?

	— Авна аа, авахгүй хаана гардаг юм? Харин хорь багадах уу?

	— Хорь болно оо!

	— Хорин тавыг өгөх үү? Бид чинь бараг сар болно шүү дээ...

	— За яах вэ хорин тав ч хамаагүй! Харин олигтойхон өрөө өгөөсэй, томхон... 

	— Тэр ч лав олигтой өрөө өгөх байлгүй. 

	— Цонхоор нь энэ усан оргилуур харагддаг өрөөнд орвол сайн юм сан. Хараад л баймаар сайхан эд байна шүү. Ер энд ямар гоё юм бэ! Диваажингийн орон юм аа!

	— Ай чөтгөр ав, нэг явдалтай юм байна гэж Иван их л зовно. 

	— Чи юу болов?

	— Би... атгуулж чадахгүй нь ээ... би ер үзээгүй юм.

	— Гарт нь атгуулж орхи гэнэ шүү! Хэн нь хэндээ атгуулах болж байна би түүнд үү, тэр надад уу?... 

	— За нөхөр минь одоо яах вэ? Энэ байдлаас яаж ийгээд гарах л хэрэгтэй байна. 

	— Хоёулаа оръё... 

	— Би орж яах юм?

	— Чамтай орвол арай зориг орж магадгүй... 

	— Улам дор! Улаан нүүрээр тулгарах хэцүү, хөндий бол дээр. Чи айлтгүй ороод ир. Авахгүй бол авахгүй л биз, ямар зодолтой биш. 

	— Зоддог бол ч гайгүй дээ. Хахууль авахгүй л бол хэцүү... Ондоо газар амрах юм бол шал дэмий амрах гэж бас нэг л найз тааралдах биз... 

	— Тэгээд яах вэ?

	— За байз, зүрхээ жаахан чангалаад оръё... Хүнд даанч ийм юм атгуулж үзээгүй юм. Тэр жолооч нар л сурмаг улс... — За яах вэ би ороод ирье. 

	Иваныг буцаад очтол даргын тасалгаанд эмч бололтой нэг аятайхан эмэгтэй сууж байв. Дарга Иванд,

	— Жаахан хүлээж бай! гэв. Иван тэндээ, даргын тасалгаанд хүлээсэн нь дээр гэж бодоод сандалд суув. Эмч эмэгтэй Иваныг хараад түүний дэргэд юмаа ярихаар шийдэв бололтой. 

	— Тарилга гэдэг чинь өвдөхгүй яах вэ гэж би хэллээ. Тэгсэн чинь ондоо сувилагч ирүүл, тэгэхгүй бол би гомдол мэдүүлнэ гэж байна. Ойлгов уу? Ингэхлээр яадаг... гэтэл дарга,

	— Жаахан хүлээж бай гээд Иван тийш эргэн харж, — Та бас яах гээд ирэв. Би таныг байрандаа ор гэсэн шүү дээ гэв.

	— Та нар юмаа ярь ярь, би хүлээж байя гэж Иван эелдэглэн хэлэв. 

	— Нина Георгиевна, та... арваад минутын дараа ирнэ үү, би энэ нөхөртэй... 

	— За тэгье... гэж эмэгтэй гарч одов. Дарга их л ширүүн уулзахаар шийдсэн бололтой,

	— За юу болов? гэв. 

	Иван даргын ширээний дэргэд очиж улаан нүүр өөд нь харж байгаад ширээн дээр 25-тын дэвсгэр тавьж,

	— Ингээд тохиролцох уу? гэв. Дарга... дуугай л байна. 

	— Юу гэж? Надад илүү юм алга. Зөвхөн хоолны мөнгө буцах замын зардал үлджээ. 

	Дарга мөнгийг харж... барьж үзнэ. 

	— Илүү өгмөөр л байна, даанч алга даа гэж Иван бас дуугарав. 

	— За яах вэ эхнэрийг чинь нэг байранд оруулъя гэж дарга шийдээд, — Наад мөнгөө ав гэв. 

	— Үгүй, наадахгүйгээр чинь бид болно, та ав! Дарга инээд алдав. 

	— Юу гэж? хэмээн Иван асуув. 

	— Наад мөнгөө ав гэж дарга тушаагаад, — Хаанаас ирсэн бэ? гэв. 

	— Алтайгаас гэж хэлээд Иван тагтан дээр гарч. 

	— Нюра нааш ир! гэж хашхирав. Нюра байшингийн тагтанд дөхөж ирээд хоёрдугаар давхарт дуулдахаар аяархан. 

	— Авсан уу? гэв. 

	— Сүүлд, сүүлд одоо би гарлаа!

	Мөнөөхөн усан санд ус дээш олгойдож чулуун хүн хөвж байна. Иван, Нюра хоёр далай тийш очив. 

	— Ямар олон хүн бэ? гэж Нюра дуу алдахад Иван,

	— Чи битгий орилоод байгаач! гэж инээнэ. 

	Манай хоёр далайн хөвөөнд очив... Иван яаран хувцсаа тайлаад гагцхүү богино өмдтэйгөө байна. Нюра одоохондоо тайлсангүй чулуун дээр сандайлав. 

	— Далай! далай! гэж Иваны сэтгэл сэргэж, наран гялбах зүг тэнгисийн дур татам алс мандлыг эргэн харав... Тэнгисийн томоогүй долгион үелзэн ирэхэд Иван хөлөө дүрээд, — Тий тий! гэсэнд Нюра мэгдэн,

	— Ус тийм хүйтэн байна уу? гэв. 

	Иван инээж,

	— Худлаа тоглосон юм. Сая саасан сүү шиг бүлээн байна. Чи хувцсаа тайлаач! гэв. 

	Ингээд Иван хар далайн хөвөөнөөс гэртээ гурав дахь захидлаа бичив. Захидалдаа:

	 

	«Миний эрхмүүд сайн байна уу?

	Би далайн яг эрэг дээр зогсож байна. Хэрэв чигээрээ харах юм бол Турк улс харагдана. Миний баруун зүүн талаар нүцгэн, шалдан жаргалтай хүмүүс хэвтэцгээж байна. Би ч гэсэн гагцхүү шуудагтайгаа л гоёж явдаг болсон. Харин Нюра тэнэг амьтан шоолж инээгээд байх юм...» 

	 

	гэж эхэлжээ. 

